
Achoimre Fheidhmeach  

I mí Feabhra 2022, rinne Norma Foley TD, an tAire Oideachais, fógairt inar mionsonraíodh 

athfhorbairt na sraithe sinsearaí, bunaithe ar an bhfís do shraith shinsearach ina mbaintear 

amach “cothromas agus sármhaitheas do chách”.  Tá an clár bunaithe ar an tuairisc 

chomhairleach ar an athbhreithniú ar an tsraith shinsearach ón gComhairle Náisiúnta 

Curaclaim agus Measúnachta (CNCM), ar eispéireas na scoláirí Ardteistiméireachta, ar 

éileamh méadaitheach ar athruithe, agus ar eispéireas agus dearcthaí idirnáisiúnta, agus 

cuireann sé leis an méid sin ar fad.  

Is é aidhm an chláir scoláirí a chumhachtú dúshláin an 21ú haois a shárú agus a n-

eispéireas a shaibhriú, agus forbairt á déanamh ar láidreachtaí an chórais reatha. Déanfar 

roinnt athruithe ar an gcóras reatha mar chuid den athfhorbairt, lena n-áireofar an t-ualach 

measúnaithe a roinnt do scoláirí agus béim láidir a chur ar Chomhpháirteanna Measúnaithe 

Breise (CMBanna) a chur i gcrích lasmuigh de na scrúduithe scríofa traidisiúnta deiridh.   

Tá sé mar aidhm leis an gclár freisin scoláirí a ullmhú de réir mar a bhreithníonn siad raon 

níos leithne roghanna don bhreisoideachas, don ardoideachas agus do shaol na hoibre, 

agus na scileanna agus na hinniúlachtaí a theastaíonn dá gconair roghnaithe a thabhairt 

dóibh.  

Ag an gComhdháil um Athfhorbairt na Sraithe Sinsearaí, a tionóladh i mí Feabhra 2024, 

tugadh ceannairí scoile ó gach cuid den tír le chéile den chéad uair chun an t-athchóiriú ar 

an tSraith Shinsearach a phlé leis na príomhghníomhaireachtaí atá freagrach as an athrú.  

Tionóladh an chomhdháil i gcomhthéacs clár atá faoi lán seoil. I mí Mheán Fómhair 2023, 

d’fhógair an tAire Foley go gcuirfí dlús leis an gclár agus go gcuirfí i bhfeidhm ar bhonn 

náisiúnta é níos luaithe ná mar a bhí beartaithe.  

 



 
 

 
 

Bhí comhairliúcháin ar dhréachtsonraíochtaí ábhair do thrí cinn d’ábhair Thráinse 1, agus do 

Chláir Foghlama Leibhéal 1 agus Leibhéal 2, fós ar siúl tráth na comhdhála, agus ba 

chríochnaithe ag an am a bhí comhairliúcháin ar na cinn eile d’ábhair Thráinse 1 agus ar an 

Ráiteas Cláir Idirbhliana.   

Bhí an roinn ag ullmhú don iarratas ar éirí ina scoil Chéim a hAon – scoileanna a bheadh ar 

na chéad scoileanna a thairgfeadh an dá ábhar nua, Drámaíocht, Scannánaíocht agus 

Amharclannaíocht, agus Gníomhú ar son na hAeráide agus Forbairt Inbhuanaithe – a 

sheoladh sna seachtainí díreach tar éis na comhdhála freisin.  

D’oscail an tAire Foley imeachtaí an lae trí spreagaitheasc a thabhairt, ar lena linn a labhair 

sí faoin tábhacht chultúrtha a bhaineann leis an Ardteistiméireacht in Éirinn, faoin ngá atá le 

curaclam éabhlóideach, agus faoi chur i bhfeidhm luathaithe na n-athfhorbairtí.   

Labhair Dalton Tattan, Rúnaí Cúnta sa Roinn Oideachais a bhfuil curaclam agus measúnú i 

measc na bhfreagrachtaí atá air, agus cinn na bpríomhghníomhaireachtaí – mar atá CNCM, 

Coimisiún na Scrúduithe Stáit, agus Oide – faoin réasúnaíocht atá taobh thiar d’Athfhorbairt 

na Sraithe Sinsearaí agus faoin bpróiseas le haghaidh an athfhorbairt a chur i bhfeidhm. 

Leag siad amach freisin an obair atá beartaithe agus an obair atá ar siúl araon chun 

athruithe a bhaint amach. Thug Yvonne Keating, an Príomh-Chigire, aitheasc ar athruithe 

curaclaim a bhaint amach. Ina dhiaidh sin, bhí toscairí in ann freastal ar dhá cheann ar a 

mhéad de thrí sheisiún ar leithligh a bhí ar fáil chun ábhair nua, an idirbhliain agus 

Comhpháirteanna Measúnaithe Breise a phlé.  

Tar éis na seisiún seomra ar leithligh sin, seoladh dhá sheisiún faisnéise ar Chláir Foghlama 

Leibhéal a hAon agus Leibhéal a Dó agus ar threoir agus aistrithe i gcomhthéacs 

Athfhorbairt na Sraithe Sinsearaí, mar aon le díospóireacht painéil óige, agus agallamh leis 

an Aire Foley maidir leis na chéad chéimeanna eile.  

I rith an lae, tugadh cuireadh do thoscairí cumarsáid dhíreach a dhéanamh leis an roinn trí 
Mentimeter, bogearraí idirghníomhacha, rud a úsáideadh chun ceisteanna, tuairimí agus 
smaointe na ndaoine a bhí i láthair a ghabháil de réir mar a pléadh gnéithe éagsúla de Chlár 
Athfhorbartha na Sraithe Sinsearaí.  

Tugadh cuireadh do thoscairí freisin cuairt a thabhairt ar roinnt taispeántas mar chuid den 

chomhdháil, ar mhaithe le clár na comhdhála a chomhlánú. Áiríodh leo sin taispeántais ón 

Údarás um Shábháilteacht ar Bhóithre, ón Aonad um Thuismitheoirí agus Fhoghlaimeoirí de 

chuid na roinne, inar tarraingíodh aird ar ‘Cineáltas: Plean Gníomhaíochta ar an mBulaíocht’, 

agus ó WALK PEER. 



 
 

 
 

 

Rinne an roinn mionanailís ar an aiseolas ar fad a fuarthas ón gcomhdháil, agus díreach ina 

diaidh, de réir mar a leantar leis an obair chun an clár athfhorbartha a chur i bhfeidhm; 

seoladh an próiseas iarratais do scoileanna Chéim a hAon; agus tá an comhairliúchán ar na 

dréachtsonraíochtaí ábhair uile le haghaidh Thráinse 1 críochnaithe anois, agus tá tuairisc 

comhairliúcháin á hullmhú faoi láthair. 

Leanfaidh an roinn le hidirchaidreamh a dhéanamh leo sin a bhí i láthair ag an gcomhdháil, 

le ceannairí scoile agus leis an mórphobal scoile trí chumarsáidí spriocdhírithe fiúntacha a 

eisiúint. Eisítear nótaí faisnéise do scoileanna a bhaineann go sonrach le hAthfhorbairt na 

Sraithe Sinsearaí ar bhonn tréimhsiúil, agus aird á díriú ar aon fhaisnéis thábhachtach nua. 

Tugtar suíomh gréasáin Athfhorbairt na Sraithe Sinsearaí ar gov.ie chun dáta ar bhonn 

leanúnach freisin chun a chinntiú go mbíonn an fhaisnéis cruinn agus cothrom le dáta.  

 



 
 

 
 

Réamhrá 

 

Tionóladh Comhdháil na Roinne Oideachais um Athfhorbairt na Sraithe Sinsearaí do 

Cheannairí Scoile in Ionad Comhdhála Pháirc an Chrócaigh an 27 Feabhra 2024.  

 

Bhí an chomhdháil mar chuid d’fheachtas foriomlán múscailte feasachta atá ar bun ag Oifig 

Bainistíochta Chlár Athfhorbartha na Sraithe Sinsearaí de chuid na roinne. Tionóladh an 

chomhdháil mar fhreagra díreach ar an móiminteam a gnóthaíodh tar éis don Aire 

Oideachais a fhógairt i mí Mheán Fómhair 2023 go gcuirfí dlús leis an gclár agus go seolfaí 

sraith próiseas comhairliúcháin ar dhréachtsonraíochtaí agus ar ráitis chláir. 

 

Á aithint gur príomhchumasóirí athruithe iad ceannairí scoile, bhí sé mar aidhm leis an 

gcomhdháil ceannairí scoile a chumhachtú trína chinntiú go bhfuil acu an fhaisnéis a 

theastaíonn uathu chun a chinntiú go mbaineann scoláirí, múinteoirí agus mórphobail scoile 

tairbhe as cur chun feidhme luathaithe an chláir. 

 

D’fhreastail beagnach 300 ceannaire scoile ar an imeacht, agus iad ag déanamh ionadaíocht 

do 34% de na hiar-bhunscoileanna uile. Bhí príomh-gheallsealbhóirí laistigh d’Earnáil 

Oideachais na Sraithe Sinsearaí i láthair freisin, lenar áiríodh comhaltaí de Bhord Sraithe 

Sinsearaí CNCM, den Fhóram Comhpháirtithe um Athfhorbairt na Sraithe Sinsearaí agus 

den Bhord um Chlár Athfhorbartha na Sraithe Sinsearaí a Sholáthar. 

 

Achoimrítear i gCuid A den tuairisc seo na láithreoireachtaí, na seisiúin ar leithligh, na 

seisiúin faisnéise agus na díospóireachtaí painéil a cuireadh ar siúl, chun na sleamhnáin 

agus na físeáin iomlána atá ar fáil anseo a chomhlánú.  

Iniúchtar i gCuid B den tuairisc seo na príomhthéamaí a tháinig chun cinn ó lá na 
comhdhála, ar téamaí iad a gabhadh ón ionchur a thug toscairí trí Mentimeter. 
 
 

https://www.gov.ie/en/publication/ede66-senior-cycle-redevelopment-engagement/#:~:text=The%20Department%20of%20Education's%20Senior,Cycle%20Redevelopment%20Programme%20Management%20Office.


 

 

 

Cuid A – Achoimre ar an gcomhdháil 

Spreagaitheasc 

Is í Norma Foley TD, an tAire Oideachais, a thug an spreagaitheasc. Is é Neville Kenny, 

éascaitheoir na comhdhála agus comhalta d’Oifig Bainistíochta Chlár Athfhorbartha na 

Sraithe Sinsearaí sa Roinn Oideachais, a chuir fáilte roimh an Aire. 

 

San aitheasc tosaigh uaithi, chuir an tAire fáilte roimh an ardlíon toscairí a bhí i láthair 

ag an gcomhdháil agus ghabh sí buíochas leo as a dtacaíocht agus a rannpháirtíocht 

leanúnach i leith Chlár Athfhorbartha na Sraithe Sinsearaí. 

Rinne an tAire Foley machnamh ar an tábhacht chultúrtha a bhaineann leis an 

Ardteistiméireacht agus ar a éabhlóid thar na blianta de réir mar a éiríonn sí níos 

cuimsithí do gach scoláire mar thoradh ar an athfhorbairt. Dúirt an tAire go bhfuil an t-

oideachas ina ghné bhunriachtanach dár ndul chun cinn sóisialta agus eacnamaíoch. 

Cé gur tarraingíodh aird sa spreagaitheasc ar an gcóras oideachais den chéad scoth atá 

againn in Éirinn agus ar na baill foirne thiomanta dhíograiseacha atá ann i bpobail 

scoile, labhair an tAire faoi na dúshláin atá le sárú agus faoin ngá atá lena cinntiú go 

dtugtar do scoláirí na hinniúlachtaí a theastaíonn chun iad a ullmhú mar shaoránaigh 

dhomhanda. Rinne sí machnamh ní amháin ar cad a theagascaimid do scoláirí, ach ar 

conas a theagascaimid dóibh freisin. 

Chuir an tAire síos ar an ngá atá leis an gcuraclam a fhorbairt chun go mbeidh scoláirí in 

ann a gcuid scileanna a thaispeáint, a mhéid a bhaineann le cad a fhoghlaimíonn 

scoláirí agus conas a fhoghlaimíonn siad.  

Labhair an tAire faoin dlús atá á chur le cur i bhfeidhm an chláir athfhorbartha, agus 

ábhair nua agus ábhair athbhreithnithe á dtabhairt isteach ina “dTráinsí”. Labhair an 

tAire Foley faoin Ráiteas Cláir Idirbhliana agus faoin leibhéal ard rannpháirtíochta san 

Idirbhliain, agus trácht á dhéanamh aici freisin ar an gcomhairliúchán a bhí ar siúl ar 

Chláir Foghlama Leibhéal 1 agus Leibhéal 2. 

Labhair sí faoi mheasúnú, agus faoin athrú is gá a dhéanamh ar mheasúnú chun é a 

chomhtháthú isteach in eispéireas foghlama an scoláire ar bhealach níos doimhne. 

Leag sí béim freisin ar a thábhachtaí atá sé soiléire a sholáthar maidir le measúnú 

laistigh de na dréachtsonraíochtaí nua agus athbhreithnithe. 

Chomh maith leis sin, tharraing sí aird ar an leithdháileadh breise múinteoirí i 

gcomhthéacs tacú le tabhairt isteach an dá ábhar nua trí scoileanna Chéim a hAon. 

Labhair an tAire freisin faoi chistiú breise a sholáthar don idirbhliain, ar chistiú é a 

bheadh sa bhreis ar an gcistiú caipitíochta a chur ar ais. 

Labhair an tAire faoi thacaíocht a thabhairt do scoileanna “blasmhodúil” a thairiscint, 

ionas go mbeadh deiseanna ag a gcuid scoláirí blaiseadh a fháil de ghnéithe de chlár 

printíseachta nó den saol i gcoláiste breisoideachais agus oiliúna. 

Thagair an tAire do na hacmhainní breise atá geallta do CNCM, Coimisiún na Scrúduithe 

Stáit agus Oide, ina gcáil mar phríomhghníomhaireachtaí, chun an clár luathaithe 

soláthair a chur i gcrích. 

D’aithin an tAire an t-ionchur ó cheannairí scoile agus ó phobail scoile, agus ghabh sí 

buíochas leo arís as freastal ar an gcomhdháil, agus spreagadh á thabhairt dóibh dul i 

dteagmháil leis na cainteoirí agus leis na taispeántóirí araon. 

Is féidir amharc ar an óráid ón Aire Foley ina hiomláine anseo  

 

https://www.gov.ie/en/publication/ede66-senior-cycle-redevelopment-engagement/#:~:text=The%20Department%20of%20Education's%20Senior,Cycle%20Redevelopment%20Programme%20Management%20Office.

An fhís d’Athfhorbairt na Sraithe Sinsearaí 

Tar éis an aithisc tosaigh ón Aire, thug na príomhchomhlachtaí agus na 

príomhghníomhaireachtaí soláthair aithisc thosaigh, inar leagadh amach an fhís 

d’Athfhorbairt na Sraithe Sinsearaí agus an obair a rinneadh ó mhí an Mhárta 2022 i 

leith agus inar mionsonraíodh conas a bhainfí athruithe curaclaim amach. Is féidir 

amharc ar na haithisc thosaigh ina n-iomláine anseo. 

 

 

https://www.gov.ie/en/publication/ede66-senior-cycle-redevelopment-engagement/#:~:text=The%20Department%20of%20Education's%20Senior,Cycle%20Redevelopment%20Programme%20Management%20Office.

Dalton Tattan, Rúnaí Cúnta sa Roinn Oideachais 

 

D’aithin an tUas. Dalton Tattan a thábhachtaí atá sé bualadh go díreach le ceannairí 

scoile i bpearsa, á rá go raibh fonn ar leith ar an Aire Foley an t-imeacht seo a reáchtáil. 

Ghabh sé buíochas le ceannairí scoile as an am a thógáil chun freastal air. 

Rinne an tUas. Tattan achoimre ar an obair a rinneadh go dtí seo i leith an clár 

athfhorbartha a chur i bhfeidhm, agus labhair sé faoi na hathruithe a bheadh le feiceáil 

ar leibhéal na scoile ón mbliain 2025 i leith, agus béim eile á cur ar a thábhachtaí atá 

ceannairí scoile maidir le rath an chláir a chinntiú. 

Thug sé aghaidh ar thrí phríomhréimse, ba iad sin: an cuspóir agus an réasúnaíocht is 

bun leis na hathruithe; eispéireas na scoláirí; agus na ceachtanna a foghlaimíodh.  

Dúirt sé go n-éireodh an tsraith shinsearach níos “fiúntaí” de bharr na hathfhorbartha. 

Leis an athfhorbairt, cuirfear deireadh leis an dícheangal atá ann idir an dóigh a 

ndéantar measúnú ar scoláirí sa tsraith shóisearach agus an dóigh a ndéantar measúnú 

orthu sa tsraith shinsearach. Tá tairbhí tuairiscithe ag baint le comhpháirteanna 

measúnaithe lasmuigh de scrúduithe deiridh, agus tá an roinn ag iarraidh an méid sin a 

chur i bhfeidhm i ngach ábhar. 

Leag sé béim ar a thábhachtaí atá sé eispéireas na scoláirí a fheabhsú – lena n-áirítear 

laistigh den idirbhliain, laistigh de Chláir Foghlama Leibhéal 1 agus Leibhéal 2, agus 

laistigh de ghairmchlár na hArdteistiméireachta – agus ar an obair atá ar siúl ar aistrithe 

laistigh den roinn. 

Labhair an tUas. Tattan faoin gcur chuige níos comhoibríche agus níos comhairlí atá á 

ghlacadh i leith Athfhorbairt na Sraithe Sinsearaí, agus leag sé amach an obair atá ar 

bun ag an roinn le príomhghníomhaireachtaí, le príomh-gheallsealbhóirí, leis an 

bhFóram Comhpháirtithe agus leis an mBord um Chlár Athfhorbartha na Sraithe 

Sinsearaí a Sholáthar. Tharraing sé aird freisin ar an gcumarsáid mhéadaithe atá á 

déanamh maidir leis na hathruithe chun a chinntiú go bhfuil tuiscint níos fearr ann ar an 

gclár. 

 

Arlene Forster, Príomhoifigeach Feidhmiúcháin CNCM. 

 

Thug Arlene Forster Uas. breac-chuntas ar an obair a rinne CNCM go dtí seo agus ar 
an obair atá fós ar siúl aige chun an tSraith Shinsearach a athfhorbairt, bunaithe ar an 
bhfís do chothromas agus sármhaitheas do chách. Tharraing sí aird ar an gcéad 
leathanach de na dréachtaí foilsithe de shonraíochtaí ábhair Thráinse 1, ar a 
mionsonraítear an difear a dhéanfaidh curaclam athfhorbartha do gach duine óg.  
 
Agus í ag cur síos ar an gcaoi a bhforbraíonn CNCM comhairle curaclaim agus 
measúnaithe don Aire, leag sí béim ar obair na Comhairle le scoileanna, ag tarraingt ar 
thaighde, ag dul i gcomhairle go forleathan agus ag obair le struchtúir ionadaíocha. 
 
Phléigh sí forbairt na naoi ndréachtsonraíocht ábhair atá mar chuid de Thráinse 1, lenar 
áiríodh an dá ábhar nua. Phléigh sí freisin an obair ar an gcuraclam OSPS, ar an leagan 
nuashonraithe den Ráiteas Cláir Idirbhliana agus ar mhodúil Leibhéal 1 agus Leibhéal 
2.   
  
Tharraing sí aird freisin ar an taighde lenar tugadh eolas do CNCM le linn dó an 
teimpléad a úsáidtear chun gach ábhar agus modúl sraithe sinsearaí a fhorbairt a 
thabhairt cothrom le dáta. Leis an teimpléad sin, éascaítear tuilleadh mionsonraí agus 
soiléire a thabhairt ar an teagasc, ar an bhfoghlaim agus ar an measúnú, agus tacaítear 
leis na seacht bpríomhinniúlacht sraithe sinsearaí a chomhtháthú. Dúirt sí go dtosódh 

CNCM ag obair ar ball beag ar phlépháipéar ina n-iniúchfaí conairí tríd an tsraith 
shinsearach agus cad a d’fhéadfadh a bheith i gceist leo sin.  
  
Ghabh sí buíochas le scoileanna as a bheith ag obair le CNCM agus as é a chumasú 
foghlaim óna n-eispéireas féin.   
 

Andrea Feeney, Príomhoifigeach Feidhmiúcháin Choimisiún na Scrúduithe Stáit. 

 

 

Chuir Andrea Feeney Uas. síos ar an obair a dhéanann Coimisiún na Scrúduithe Stáit, a 

oibríonn go dlúth leis an gcóras scoileanna chun scrúduithe stáit a sholáthar, agus ar an 

ról lárnach atá á imirt aige maidir le hAthfhorbairt na Sraithe Sinsearaí. Chuir sí síos 

freisin ar an obair atá ar siúl le príomhghníomhaireachtaí agus príomhchomhlachtaí eile, 

agus trácht á dhéanamh aici ar an ról atá ag an gCoimisiún mar chomhalta de Ghrúpaí 

Forbartha Ábhair CNCM agus ar an gcaidreamh níos doimhne atá ar bun le 

geallsealbhóirí – tuismitheoirí agus scoláirí ina measc. 

Labhair sí faoi iontaoibh agus muinín an phobail as an Ardteistiméireacht agus faoin 

obair chomhoibríoch a dhéanann an Coimisiún laistigh den Chlár Athfhorbartha.  

Labhair sí faoi fhreastal ar an éagsúlacht le linn scrúduithe, lena n-áirítear scéim na 

Socruithe Réasúnacha (Scéim RACE), agus an t-athbhreithniú atá beartaithe ar an 

scéim.  Dúirt sí go bhfuil tús á chur le Comhpháirteanna Measúnaithe Breise a thabhairt 

isteach, agus trácht á dhéanamh aici ar an dóigh a sceidealófaí na comhpháirteanna sin 

chun a chinntiú go roinnfí an t-ualach measúnaithe atá ar iarrthóirí a mhéid is mó is 

féidir. 

Labhair sí faoin dearadh atá ar na scrúduithe scríofa agus ar na Comhpháirteanna 

Measúnaithe Breise, de bhun na naoi ndréachtsonraíocht a fhoilsiú. I gcomhthéacs an 

éilimh ar shoiléire ón gcóras, gheall sí go gcuirfí sceideal breisithe ar fáil le haghaidh 

Ábhair Shamplacha Mheasúnaithe a sholáthar.   

Rinne sí trácht ar intleacht shaorga a mhéid a bhaineann le hionracas scrúduithe, go 

háirithe i gcás na gComhpháirteanna Measúnaithe Breise. Thug an Coimisiún breac-

chuntas ar na beartais agus na próisis atá i bhfeidhm cheana chun aghaidh a thabhairt 

ar shaincheisteanna ionracais. Chuir an Coimisiún síos freisin ar an obair atá ar bun 

aige i réimse an taighde, lena n-áirítear an taighde ar intleacht shaorga ar iarr an tAire é, 

mar aon leis na forbairtí agus athruithe eagraíochtúla eile atá beartaithe a dhéanamh 

amach anseo chun tacú le hAthfhorbairt na Sraithe Sinsearaí. 

An Dr Pádraig Kirk, Stiúrthóir Bainistíochta Oide 

 

Thug an Dr Pádraig Kirk forbhreathnú ar an bplean le haghaidh foghlaim ghairmiúil 
múinteoirí agus tacaí gaolmhara a sholáthar do scoileanna, lena n-áirítear ceannairí 
scoile agus múinteoirí, chun tacú le hAthfhorbairt na Sraithe Sinsearaí. Reáchtálfar 
roinnt ceardlann ar líne a bheidh dírithe ar cheannairí scoile agus comhordaitheoirí sa 
tréimhse samhraidh sa bhliain 2024, agus sraith chuimsitheach seisiún foghlama 
gairmiúla múinteoirí le tosú i dtús na scoilbhliana 2024/2025. Áireofar leo sin ceardlanna 
i bpearsa agus ar líne a bheidh sonrach don ábhar, laethanta dúnta scoile don fhoireann 
ar fad, clinicí tráthrialta ar lena linn a thabharfar freagraí ar cheisteanna múinteoirí, 
imeachtaí roghnacha, agus acmhainní. 

Thug an Dr Kirk le fios go rachadh Oide i dteagmháil le scoileanna go luath chun 
foghlaim ghairmiúil múinteoirí a phleanáil don chéad scoilbhliain eile. Tá obair deartha ar 

siúl in Oide cheana féin i leith foghlaim ghairmiúil múinteoirí, agus triailfear na dearaí 
uile sula gcuirfear i bhfeidhm ar an leibhéal náisiúnta iad. 

Labhair an Dr Kirk faoina thábhachtaí atá sé cothromaíocht chuí a bhaint amach i 
gcomhthéacs na foghlama gairmiúla múinteoirí le haghaidh Athfhorbairt na Sraithe 
Sinsearaí, is é sin: cothromaíocht idir dúnadh scoile agus ionadú, idir éascú i bpearsa 
agus éascú ar líne, agus idir ró-ualach inneachair agus na tacaí ar cheart iad a 
sholáthar do mhúinteoirí i rith chur chun feidhme Athfhorbairt na Sraithe Sinsearaí. 

Cuirfear tacaí idirbhliana, a bheidh spriocdhírithe ar chomhordaitheoirí, ar fáil an bhliain 
seo chugainn freisin, agus ceardlann ar líne a bheidh dírithe ar cheannairí scoile agus ar 
chomhordaitheoirí idirbhliana ar siúl roimh shamhradh na bliana 2024. Dúirt an Dr Kirk 
go leanfaí ar aghaidh le laethanta atá sonrach don ábhar a reáchtáil ar bhonn dúnadh 
scoile sna blianta atá romhainn chun tacú le hAthfhorbairt na Sraithe Sinsearaí, á rá go 
dtairgfí sraith chuimsitheach deiseanna comhlántacha roghnacha foghlama gairmiúla do 
mhúinteoirí. 

Yvonne Keating, Príomh-Chigire ag an Roinn Oideachais 

 

Sa láithreoireacht uaithi os comhair na comhdhála, dúirt an Príomh-Chigire go dtugann 
Athfhorbairt na Sraithe Sinsearaí deis ‘uair amháin sa ghlúin’ chun feabhas a chur ar 
shaol leanaí agus daoine óga agus ar shaol a dteaghlaigh agus a bpobal. Agus 
machnamh á dhéanamh aici ar theideal an tseisiúin – ‘An Curaclam a Réadú’ – labhair 
an Príomh-Chigire faoi dhá bhealach ina n-iarrtar ar cheannairí oideachais Athfhorbairt 
na Sraithe Sinsearaí ‘a réadú’. Is é an chéad bhealach ná a thuiscint cén fáth a bhfuil an 
curaclam á fhorbairt agus an tuiscint sin a chur in iúl agus a chomhroinnt. Is é an dara 
bealach ina n-iarrtar ar cheannairí oideachais an curaclam a réadú ná ‘é a dhéanamh 

ábhartha’ d’eispéiris leanaí agus daoine óga agus d’eispéiris a dteaghlaigh agus a 
bpobal. 

A bhuí leis an sainchúram atá ar an gCigireacht meastóireacht a dhéanamh ar an 
soláthar oideachais ón mbreith suas go 18 mbliana d’aois, dúirt an Príomh-Chigire go 
dtuigeann sí go maith na láidreachtaí suntasacha atá ag córas oideachais na hÉireann, 
lena n-áirítear an tsraith shinsearach reatha. Dúirt sí freisin, áfach, go bhféadfadh ár 
gcóras déanamh níos fearr maidir le forbairt a dhéanamh ar an gcumas atá ag leanaí 
agus daoine óga ó gach cúlra athruithe dearfacha a dhéanamh agus muinín a bheith 
acu as a ngníomhú aonair agus comhchoiteann chun dúshláin dhomhanda a shárú go 
héifeachtach. Ag labhairt di faoi na príomhinniúlachtaí traschuraclaim ar gné iad de 
churaclaim idir na luathbhlianta agus an tsraith shinsearach, thug sí faoi deara go 
dtacaíonn siad le gníomhú scoláirí a fhorbairt. Shainaithin sí freisin cineálacha 
oideolaíocha cur chuige lena dtacaítear le gníomhú scoláirí a fhorbairt, lena n-áirítear 
úsáid éifeachtach a bhaint as measúnú múnlaitheach agus aiseolas a thabhairt do 
scoláirí, mar aon le tacaíocht dhifreáilte a thabhairt do na foghlaimeoirí is cumasaí. 

Luaigh an Príomh-Chigire gur féidir le ceannaireacht éifeachtach scoile tionchar a imirt 
lasmuigh den gheata scoile agus lasmuigh den chóras oideachais araon. Mheabhraigh 
sí don chomhdháil an dóigh ar thug ceannairí scoile an tír ar fad ar a suaimhneas le linn 
phaindéim Covid-19, agus iad ag déanamh formhaoirseacht ar an obair chun 
timpeallacht shábháilte oibre agus foghlama a sholáthar ionas go bhféadfadh scoileanna 
athoscailt i mí Mheán Fómhair 2020. Dúirt sí go bhfuil ról ríthábhachtach ag ceannairí 
scoile maidir leis an tsraith shinsearach athfhorbartha a réadú. Mhol an Príomh-Chigire 
dóibh sin a bhí i láthair comhráite gairmiúla a chur chun cinn ina bpobal scoile maidir leis 
an réasúnaíocht, na treoirphrionsabail agus na príomhinniúlachtaí atá i gceist leis an 
tsraith shinsearach. 

Mheabhraigh sí don chomhdháil go leanfadh an Chigireacht le tacú le hAthfhorbairt na 
Sraithe Sinsearaí tríd an obair meastóireachta agus chomhairleach a dhéanann sí i 
scoileanna agus tríd an rannchuidiú a dhéanann sí maidir leis an mbeartas curaclaim a 
fhorbairt agus maidir le tacaí a dhearadh agus a dhearbhú ó thaobh cáilíochta de le 
haghaidh foghlaim ghairmiúil múinteoirí. Údar áthais ar leith don Phríomh-Chigire ba ea 
gur ghlac Comhairle na nÓg páirt sa chomhdháil, agus í ag rá go bhfuil tiomantas an-
láidir ag an gCigireacht dá chinntiú go dtabharfaí d’fhoghlaimeoirí deis agus guth maidir 
leis an mbeartas agus an cleachtas oideachais agus go n-éistfí leo ina leith sin. 

Seisiúin Chomhuaineacha ar Leithligh 

Roimh an gcomhdháil, tugadh cuireadh do thoscairí a chur in iúl cén dá cheann de na trí 

sheisiún chomhuaineacha a raibh siad ag iarraidh freastal orthu. 

Tar éis na seisiúin ar leithligh a sholáthar, tugadh cuireadh do thoscairí aiseolas a 

thabhairt trí Mentimeter. Tá an t-aiseolas sin curtha i láthair i gCuid B den tuairisc. Tá 

sleamhnáin do gach seisiún ar leithligh ar fáil anseo. 

 

 

1. Ábhair Nua 

 

Áirítear le hAthfhorbairt na Sraithe Sinsearaí dhá ábhar nua a thabhairt isteach don 

Ardteistiméireacht – Drámaíocht, Scannánaíocht agus Amharclannaíocht, agus 

Gníomhú ar son na hAeráide agus Forbairt Inbhuanaithe. Tabharfar na hábhair sin 

isteach ar bhonn céimnithe ó thús na scoilbhliana 2025/26, agus an méid sin á 

dhéanamh ar fud líonra scoileanna ar dtús. I gcás na n-ábhar nua agus athbhreithnithe i 

dTráinse 1, cuirfear tús le clár cuimsitheach foghlama gairmiúla múinteoirí sa 

scoilbhliain 2024/25, an bhliain díreach roimh thús a chur leis an teagasc agus leis an 

bhfoghlaim i scoileanna.    

 

 

Sholáthair na daoine seo a leanas an seisiún seo: 

https://www.gov.ie/en/publication/ede66-senior-cycle-redevelopment-engagement/#:~:text=The%20Department%20of%20Education's%20Senior,Cycle%20Redevelopment%20Programme%20Management%20Office.

 Laura Watts, Príomhoifigeach agus Comhthreoraí ar Oifig Bainistíochta Chlár 

Athfhorbartha na Sraithe Sinsearaí, An Roinn Oideachais.  

 David King, Oifigeach Oideachais, CNCM.  

 Mary-Elaine Tynan, Oifigeach Oideachais, CNCM.  

 Mona Metcalfe, Stiúrthóir Rannáin, Rannán Iar-bhunscoile 2, Oide.  

 Margaret O’Shea, Ceannaire Sinsearach, Drámaíocht, Scannánaíocht agus 

Amharclannaíocht, Oide. 

 

 

2. An Idirbhliain 

 

Forbraíodh Ráiteas athbhreithnithe Cláir Idirbhliana lena chur chun feidhme i scoileanna 

ón mbliain 2024 i leith.  

Sholáthair na daoine seo a leanas an seisiún seo:  

 Ian Mulholland, Príomhoifigeach Cúnta, Oifig Bainistíochta Chlár Athfhorbartha 

na Sraithe Sinsearaí, An Roinn Oideachais.  

 Michelle Geraghty, Oifigeach Oideachais, CNCM.  

 Paul Behan, Oifigeach Oideachais, CNCM.  

 Hannah Dennehy, Ceannaire Sinsearach don Idirbhliain, Oide. 

 Gerard Duff, Stiúrthóir Rannáin, Rannán Iar-bhunscoile 1, Oide. 

3. Comhpháirteanna Measúnaithe Breise 

 

Tá i ngach ceann de na dréachtsonraíochtaí Comhpháirteanna Measúnaithe Breise 

nach scrúdú scríofa traidisiúnta iad, ar fiú 40% ar a laghad de na marcanna a bheidh ar 

fáil iad agus a ndéanfaidh Coimisiún na Scrúduithe Stáit measúnú seachtrach orthu. 

Sholáthair na daoine seo a leanas an seisiún seo: 

 Elaine Sheridan, Ceann Scrúduithe agus Measúnaithe, Coimisiún na Scrúduithe 

Stáit 

 Neville Kenny, Príomhoifigeach agus Comhthreoraí ar Oifig Bainistíochta Chlár 

Athfhorbartha na Sraithe Sinsearaí, An Roinn Oideachais. 

Sa seisiún seo, tugadh forbhreathnú do na daoine a bhí i láthair ar an bpróiseas chun na 

comhpháirteanna measúnaithe breise a dhearadh ar mhaithe le measúnú a dhéanamh 

ar raon foghlama ar leithne é ná an raon foghlama is féidir a mheasúnú trí scrúdú 

scríofa traidisiúnta.  Tarraingíodh aird ar an deis atá ann cur go mór leis an eispéireas 

measúnaithe trína chinntiú go bhféachfar ar na comhpháirteanna measúnaithe breise 

mar chuid dhílis den eispéireas teagaisc agus foghlama, ar comhpháirteanna iad ina 

gcuirfear béim ar fhoghlaim trí dhéanamh. Díríodh freisin ar an mbreithniú atá á 

dhéanamh ag Coimisiún na Scrúduithe Stáit ar shaincheisteanna na bailíochta agus na 

hiontaofachta a chothromú le saincheist na hinbhainistitheachta do scoláirí, do 

mhúinteoirí, d’údaráis scoile, agus don Choimisiún féin 

Díospóireacht painéil óige – dearcthaí na scoláirí 

D’éascaigh Esther Doyle, Príomh-Chigire Cúnta sa Roinn Oideachais, díospóireacht 

painéil óige um thráthnóna leis na hionadaithe seo a leanas ó Aontas na Mac Léinn 

Dara Leibhéal in Éirinn (ISSU) agus ó Chomhairle na nÓg: 

 Shari Irfan, Uachtarán, ISSU 

 Leo Galvin, Oifigeach Cumarsáide, ISSU 

 Sam Brooks, Comhairle na nÓg 

 Leah Williams Morgan, Comhairle na nÓg 

 

Phléigh an painéal an dóigh a mbíonn guth na scoláirí á chur san áireamh sa 

díospóireacht ar Athfhorbairt na Sraithe Sinsearaí. Thagair sé freisin don obair i 

gcoitinne a dhéanann an Oifig Rannpháirtíochta Náisiúnta agus Comhairle na nÓg. 

Ag labhairt dó faoi na fógairtí a rinneadh le déanaí maidir le hAthfhorbairt na Sraithe 

Sinsearaí, bhraith an painéal gur gné dhearfach ar leith den chlár is ea an cinneadh a 

rinneadh Comhpháirteanna Measúnaithe Breise a chur ar áireamh i ngach ábhar. 

D’aithin an painéal freisin na dúshláin lóistíochúla atá i gceist leis an méid sin a shocrú. 

  

Phléigh an painéal folláine scoláirí agus strus scrúduithe le linn na sraithe sinsearaí. 

Luaigh sé go gcabhraíonn na nithe seo a leanas le strus a mhaolú do scoláirí: 

  

 An scoláire a bheith ullamh agus a bheith eolach ar na próisis scrúduithe agus 

mharcála 

 Aiseolas dearfach ó mhúinteoirí 

 Cineálacha éagsúla cur chuige teagaisc a bheith in úsáid 

 Roghanna éagsúlaithe ábhar a bheith ar fáil   

  

Maidir leis an dá ábhar nua sa tsraith shinsearach, thug an painéal faoi deara an 

tionchar dearfach a bheadh ag baint le ligean do scoláirí údair shonracha spéise a 

shaothrú agus iad óg agus an tionchar a bheadh aige sin ar inspreagadh scoláirí agus ar 

na conairí a d’fhéadfadh teacht chun cinn dóibh dá bharr sin. Mar shamplaí de sin, 

tagraíodh do na hábhair a cuireadh leis an Ardteistiméireacht le blianta beaga anuas, is 

iad sin: Eolaíocht Ríomhaireachta; Corpoideachas; agus Polaitíocht agus an tSochaí. 

Chuir an painéal in iúl freisin go bhfuil sé tábhachtach go mbeadh cothromas rochtana 

ann ar na hábhair nua.  

  

Agus an ráiteas nua Cláir Idirbhliana á phlé aige, labhair an painéal faoina thábhachtaí 

atá sé aidhm na hIdirbhliana a choinneáil ar bun, á rá gur bliain don fhorbairt phearsanta 

í, ní chun ullmhú d’ábhair shraithe sinsearaí. Dúirt an painéal freisin go bhfuil tábhacht ar 

leith ag baint le cothromas rochtana a bheith ann do gach scoláire. 

  

Ag deireadh na díospóireachta, pléadh conas is fearr is féidir athruithe ar an tsraith 

shinsearach a chur in iúl go héifeachtach do scoláirí. Dúradh go mbíonn na meáin 

shóisialta an-éifeachtach ina leith sin, áit a gcuirtear faisnéis i láthair i bhfíseáin ghearra 

shothuigthe nó i ngrafaicí faisnéise. 

 

Is féidir amharc ar an díospóireacht painéil ina hiomláine anseo.  

https://www.gov.ie/en/publication/ede66-senior-cycle-redevelopment-engagement/#:~:text=The%20Department%20of%20Education's%20Senior,Cycle%20Redevelopment%20Programme%20Management%20Office.

Seisiúin Faisnéise 

Cláir Foghlama Leibhéal 1 agus Leibhéal 2 – Tús Eolais ar an Ráiteas Cláir 

 
Thug Aoife Rush, Stiúrthóir, CNCM, láithreoireacht ar Chláir Foghlama Leibhéal 1 agus 
Leibhéal 2.  
 
Mar chuid d’Athfhorbairt na Sraithe Sinsearaí, tabharfar cáilíocht nua isteach ar Leibhéal 
1 agus Leibhéal 2 den Chreat Náisiúnta Cáilíochtaí chun leibhéal cuí measúnaithe a 
sholáthar do roinnt scoláirí a bhfuil riachtanais speisialta oideachais acu. Cuirfidh sé sin 
leis na cláir choibhéiseacha atá i bhfeidhm sa tSraith Shóisearach. Is “fíorchloch mhíle” 
é sin, dar léi.  
 
Cé gur aithin sí nach bhfuil aon soláthar foirmiúil curaclaim ann faoi láthair do scoláirí 
atá ag dul ar aghaidh ó Leibhéal 1 agus Leibhéal 2 sa tsraith shóisearach chuig an 
tsraith shinsearach, d’aithin sí freisin an obair atá ar bun ag a lán scoileanna chun cláir 
scoilbhunaithe agus cláir eile a sholáthar.  
 

 
 
Mhionsonraigh sí an próiseas a bhí taobh thiar den dréacht-Ráiteas Cláir a fhorbairt, 
lena n-áirítear riachtanais an chláir agus forbhreathnú ar dheimhniú. Tharraing sí aird ar 
an obair chomhairleach a rinne CNCM go dtí seo, lenar áiríodh dul i dteagmháil le pobail 
scoile agus le geallsealbhóirí.  
 
Chuir sí in iúl go gcuireann Cláir Foghlama Leibhéal 1 agus Leibhéal 2 sa tsraith 
shinsearach leis an bhfoghlaim a rinneadh sa tsraith shóisearach agus go gcuirtear iad 
in oiriúint don scoláire aonair chun forbairt a dhéanamh ar na láidreachtaí agus na 
hinniúlachtaí atá aige/aici.  

Thug sí forbhreathnú ar struchtúr an dá dhréacht-Chlár Foghlama agus ar dhá réimse 
curaclaim: Uimhearthacht; agus Cumarsáid agus Litearthacht. Dhírigh sí aird na ndaoine 
a bhí i láthair ar an gcomhairliúchán a bhí fós ar siúl ag an am, a chríochnaigh 10 
Aibreán 2024.  
  

Treoir agus Athfhorbairt na Sraithe Sinsearaí 

 

Thug an Dr Carol Guildea, Saineolaí Treorach a oibríonn in Aonad Treorach na Roinne 

Oideachais, forbhreathnú ar an mbeartas comhaimseartha treorach iar-bhunscoile i 

gcomhthéacs Athfhorbairt na Sraithe Sinsearaí. 

Luaigh an Dr Guildea go bhfuil sé mar aidhm leis an mbeartas reatha treorach tacú le 

scoileanna aistriú chuig cur chuige scoile uile agus go dtacófaí le scoileanna an t-aistriú 

sin a dhéanamh, is cuma cé acu a thosaigh siad ag aistriú chuig an tsamhail sin cheana 

féin nó atá cur chuige traidisiúnta i bhfeidhm acu go fóill faoi láthair.  

Ina dhiaidh sin, thug an Dr Guildea forbhreathnú ar an aonad treorach a bunaíodh 

laistigh den Roinn Oideachais sa bhliain 2022, rud a bhfuil sé mar shainchúram air an 

beartas treorach iar-bhunscoile a threorú agus a neartú i gcomhthéacs na treorach ar 

feadh an tsaoil.  

Thug sí forbhreathnú ansin ar an gCreat Straitéiseach Náisiúnta um Threoir ar feadh an 

tSaoil (2024-2030) agus ar an gCreat Straitéiseach Náisiúnta um Threoir ar feadh an 

tSaoil: Plean Gníomhaíochta Straitéiseach (2024-2030). 

A mhéid a bhaineann le treoir iar-bhunscoile go háirithe, labhair an Dr Guildea faoi 

roinnt nótaí faisnéise ina soláthraítear faisnéis phraiticiúil maidir le cleachtas treorach a 

fhorbairt i gcomhthéacs scoile agus ina gcumhdaítear topaicí amhail uirlisí measúnaithe, 

treoir scoile uile, agus treoirchomhairleoireacht phearsanta agus shóisialta. 

Leag an Dr Guildea amach ansin gníomhartha eile ón bPlean Gníomhaíochta 

Straitéiseach atá á stiúradh ag an Roinn Oideachais, lena n-áirítear gníomhartha sna 

réimsí seo a leanas: an soláthar treoirchomhairleoirí; forbairt ghairmiúil; forbairt 

acmhainní; pleanáil aistrithe; conairí; rannpháirtíocht tuismitheoirí; micreamhodúil 

Idirbhliana; caighdeáin treoirchomhairleoirí; agus leithdháileadh treorach. 

Ina dhiaidh sin, thug sí forbhreathnú ar ghníomhartha a bhaineann le riachtanais 

speisialta oideachais, ar gníomhartha iad a phléann le hoiliúint múinteoirí, le pleanáil 

aistrithe, le taithí oibre/scáthfhoghlaim agus le treoir dhuineláraithe. 

 

Is féidir amharc ar an dá sheisiún faisnéise ina n-iomláine anseo 

https://www.gov.ie/en/publication/ede66-senior-cycle-redevelopment-engagement/#:~:text=The%20Department%20of%20Education's%20Senior,Cycle%20Redevelopment%20Programme%20Management%20Office.

Machnaimh agus idirphlé na gceannairí scoile 

Um thráthnóna, tugadh deis do cheannairí scoile gabháil, i gcomhar lena bpiaraí, do 

dhíospóireacht tábla ar na téamaí a tháinig chun cinn ar an lá. Cuireadh ceithre cheist, 

agus iarradh ar na táblaí dhá cheist an ceann a bhreithniú agus, dá mbeadh an t-am 

acu, an dá cheist eile a phlé. Chinntigh sé sin go dtabharfaí aghaidh ar gach ceann de 

na ceithre réimse san aiseolas ó thoscairí. 

 

Ceisteanna 

 I gcás bhur scoile féin, an ndéanfaidh sibh breithniú ar na hábhair nua a 

thairiscint? An imreoidh na tacaí a sainaithníodh aon tionchar ar an gcinneadh 

sin? 

 Cad a theastódh ó bhur scoil chun go mbeadh gach scoláire in ann tabhairt faoin 

Idirbhliain? (Nó, má tá gach scoláire in ann leas a bhaint as an Idirbhliain faoi 

láthair, conas a d’éirigh libh é sin a shocrú?) Dá mbeadh cistiú breise ar fáil chun 

tacú le soláthar na hIdirbhliana, cé na nithe a dtabharfadh sibh tús áite dóibh? 

 An féidir linn an rogha ábhar atá ar fáil do scoláirí a fheabhsú, i ndáil leis an líon 

ábhar is féidir libh a chur ar fáil do bhur scoláirí? Conas?  

 Is féidir le measúnú, agus go háirithe leis an dóigh a ndéantar measúnú ar 

scoláirí, tionchar ollmhór a imirt ar eispéireas na scoláirí leis an tsraith 

shinsearach féin. An gcreideann sibh gur féidir leis an gcur chuige nua i leith an 

mheasúnaithe tionchar dearfach a imirt ar eispéireas na scoláirí? Conas is féidir 

linn a chinntiú go ndéanfaimid measúnú ar eolas agus scileanna ar bhealach atá 

difriúil leis an mbealach ina ndéanaimid measúnú orthu i scrúduithe traidisiúnta 

agus ar bhealach ina n-ullmhaítear scoláirí dá bhfuil i ndán dóibh agus ina 

gcinntítear cur chuige cothromasach? 

 

Tugadh cuireadh do thoscairí a ndíospóireacht agus a bhfreagraí a chomhroinnt trí 

Mentimeter. Tá an méid sin curtha i láthair i gCuid B den tuairisc seo. 

Machnaimh agus na chéad chéimeanna eile 

Chun clabhsúr a chur ar an gcomhdháil, chuaigh Katherine Donnelly, comhfhreagraí 

oideachais roimhe seo leis an Irish Independent, i bpáirt le Norma Foley TD, an tAire 

Oideachais, le haghaidh díospóireacht duine le duine ar mhachnaimh agus na chéad 

chéimeanna eile. Úsáideadh na freagraí a bailíodh ó cheannairí scoile trí Mentimeter i 

rith an lae chun an díospóireacht sin a mhúnlú. Áiríodh leis na topaicí a cumhdaíodh 

ábhair nua, an Idirbhliain, measúnú, foghlaim ghairmiúil múinteoirí, na ceachtanna a 

foghlaimíodh ó athchóiriú na sraithe sóisearaí, agus na príomhthátail. Is féidir amharc ar 

an seisiún sin ina iomláine anseo. 

 

 
 

Ábhair Nua 

Fiafraíodh den Aire Foley faoi na tacaí a sholáthrófaí do scoileanna a thabharfadh an dá 

ábhar nua isteach sa tsraith shinsearach. 

  

Dheimhnigh an tAire go n-áireofaí leis na tacaí uaireanta breise teagaisc agus trealamh 

cuí do gach ábhar agus go mbeadh na tacaí sin ar fáil do gach scoil, beag beann ar a 

gcineál agus a méid. 

  

D’athdhearbhaigh an tAire freisin an tiomantas atá ann go léireodh na hábhair nua raon 

níos leithne údar spéise do scoláirí agus go gcruthódh siad deis eile le haghaidh forbairt 

scileanna.  

 

 

https://www.gov.ie/en/publication/ede66-senior-cycle-redevelopment-engagement/#:~:text=The%20Department%20of%20Education's%20Senior,Cycle%20Redevelopment%20Programme%20Management%20Office.

An idirbhliain 

Fiafraíodh den Aire Foley faoin rún atá aici an idirbhliain a chur ar fáil do gach scoláire 

atá ag iarraidh leas a bhaint aisti agus faoin úsáid a bhainfí as blasmhodúil sa tsraith 

shinsearach mar mhodh chun aird scoláirí a tharraingt ar chonairí a d’fhéadfadh siad a 

leanúint amach anseo.  

  

D’aithin an tAire an tábhacht a bhaineann leis an Idirbhliain mar thréimhse le haghaidh 

forbairt phearsanta agus fás pearsanta. Chuir sí béim freisin ar an tiomantas atá aici an 

Idirbhliain a chur ar fáil do gach scoláire, beag beann ar a n-acmhainn phearsanta agus 

a gcúlra scoile. Dheimhnigh sí go gcuirfí acmhainní breise ar fáil do scoileanna chun an 

sprioc sin a bhaint amach agus go mbeadh sé de rogha ag scoileanna acmhainní a 

leithdháileadh de réir mar is cuí dóibh féin agus dá scoláirí. 

  

D’aithin an tAire go bhfuil blasmhodúil in úsáid ag roinnt scoileanna cheana féin, áit a 

mbaineann scoláirí triail as conairí éagsúla gairme trí choláistí breisoideachais agus 

institiúidí tríú leibhéal. Dheimhnigh sí go bhfuil sí ag iarraidh an deis foghlama sin a 

leathnú chuig gach scoláire sraithe sinsearaí ar fud na tíre. 

 

 

Measúnú 

Fiafraíodh den Aire Foley faoin dóigh a ndéanfaí na Comhpháirteanna Measúnaithe 

Breise a sceidealú a luaithe a thabharfaí isteach iad do gach ábhar, agus go háirithe an 

roinnfí iad ar fud an cúigiú bliain agus an séú bliain araon. 

  

D’aithin an tAire gur cúrsa dhá bhliain í an Ardteistiméireacht agus go gcuirfí é sin san 

áireamh sna socruithe. Luaigh sí go bhfuil tuilleadh breithniúcháin á dhéanamh ar 

sceidealú na gComhpháirteanna Measúnaithe Breise faoi láthair agus gur ghá dul i 

dteagmháil le ceannairí scoile arís eile ina leith sin. 

  

 

Foghlaim Ghairmiúil Múinteoirí 

Téama amháin a tháinig chun cinn ó mhachnaimh na gceannairí scoile ba ea an gá atá 

le foghlaim ó chur chun feidhme an athchóirithe ar an tsraith shóisearach. Fiafraíodh den 

Aire Foley an soláthrófaí do mhúinteoirí le linn Athfhorbairt na Sraithe Sinsearaí faisnéis 

a bheadh ní ba mhine ná an fhaisnéis a soláthraíodh le linn athchóiriú na sraithe 

sóisearaí. 

  

Cé go raibh fís shoiléir ann don tsraith shóisearach, ghlac an tAire leis nár tugadh 

dóthain mionsonraí do mhúinteoirí sna céimeanna tosaigh den chlár. Dúirt an tAire go 

soláthrófaí sonraíochtaí ní ba mhine do gach ábhar sa tSraith Shinsearach agus go 

gcuirfeadh Coimisiún na Scrúduithe Stáit páipéir scrúdaithe shamplacha ar fáil laistigh 

de thréimhse réasúnach. Dhéanfaí foghlaim ghairmiúil múinteoirí, idir fhoghlaim tosaigh 

agus fhoghlaim leanúnach, go tráthúil do mhúinteoirí sa tsraith shinsearach freisin. 

 

  



 

31 
 

Ceachtanna breise a foghlaimíodh ó athchóiriú na sraithe sóisearaí 

Ar aon dul leis na ceachtanna a foghlaimíodh ó athchóiriú na sraithe Sóisearaí, 

fiafraíodh den Aire Foley cé na próisis formhaoirseachta atá i bhfeidhm mar chuid 

d’Athfhorbairt na Sraithe Sinsearaí. 

  

Luaigh an tAire gur bunaíodh aonad tiomnaithe laistigh den roinn – is é sin, Oifig 

Bainistíochta Chlár Athfhorbartha na Sraithe Sinsearaí – chun an clár athfhorbartha a 

bhainistiú sa tSraith Shinsearach. Ina theannta sin, bunaíodh an Bord um Chlár 

Athfhorbartha na Sraithe Sinsearaí a Sholáthar chun formhaoirseacht a dhéanamh ar an 

gclár agus chun an roinn a choinneáil cuntasach le linn an phróisis athfhorbartha. Luaigh 

an tAire freisin gur gá comhoibriú a bheith ann idir na geallsealbhóirí uile chun go n-

éireoidh le hAthfhorbairt na Sraithe Sinsearaí. 

 

 

Príomhthátail 

Fiafraíodh den Aire Foley cé na príomhthátail a bhí le baint ag múinteoirí as an lá. 

  

D’admhaigh an tAire gurb iad ceannairí scoile na príomhghníomhaithe maidir le 

hathchóiriú a bhrú chun cinn i scoileanna. Thug sí faoi deara go bhfuil sé deacair 

athruithe a dhéanamh, agus dúirt sí go bhfuil sí ag iarraidh obair i gcomhar le ceannairí 

scoile chun cabhrú le hathruithe a chur chun feidhme sa tsraith shinsearach. 

Cuid B – Aiseolas ó thoscairí 

Modheolaíocht agus raon feidhme 

Modheolaíocht 

Bhain an chomhdháil úsáid as Mentimeter mar phríomhshásra le haghaidh aiseolas toscairí 
a ghlacadh. 

Baineadh úsáid as Mentimeter don chéim bailiú faisnéise seo toisc go bhféadfadh sé iolracht 
agus comhuaineacht mhéadaithe a sholáthar i leith aiseolas fíor-ama. D’fhág sé sin go 
bhféadfaí téamaí leathana a shainaithint go tapa.  

A bhuí leis na sonraí téamacha a gabhadh trí Mentimeter, cumasaíodh don roinn na 
ceisteanna agus na croíréimsí imní atá ag príomh-gheallsealbhóirí a shainaithint, ar faisnéis 
í is féidir a úsáid ansin mar bhunchloch do dhíospóireacht agus rannpháirtíocht dhomhain 
amach anseo.  

Níor gabhadh aon fhaisnéis in-sainaitheanta phearsanta mar chuid den phróiseas. 

Úsáideadh anailís eochairfhocal chun teacht ar théamaí athfhillteacha ó na freagraí i ngach 
seisiún. Grúpáladh freagraí de réir na n-eochairfhocal téamach sin ansin chun léargas ní ba 
mhine a thabhairt ar smaointe na dtoscairí ar na téamaí lena mbaineann. Leagtar amach 
sna hachoimrí thíos na téamaí difriúla a tháinig chun cinn mar fhreagra ar gach seisiún.  

I gcásanna áirithe, go háirithe i gcás gur cuireadh ceist dhíreach, thug toscairí freagraí 
gearra nó bhain siad úsáid as eochairfhocail aonair a mheastar a bheith féinmhínitheach. Ba 
é an toradh a bhí air sin i roinnt cásanna go bhfuarthas freagra téamach láidir nár tugadh 
mórán mionsonraí ina leith. Mar sin, tá roinnt eochairfhocal téamach le feiceáil sa 
léirshamhlú sonraí ar fhreagraí, ach níl aon fhorbhreathnú téamach ar na freagraí sin 
achoimrithe toisc nach raibh aon mhionsonraí eile iontu. Mar shampla, bhí “ionadú” ar 
cheann amháin de na téamaí is láidre sna freagraí a thug toscairí ar cheist dhíreach ar cad a 
theastódh ó scoileanna chun rochtain mhéadaithe a éascú ar an Idirbhliain. Ba mar 
eochairfhocal féinmhínitheach a luadh an téama sin den chuid ba mhó, áfach. Dá bhrí sin, tá 
an focal “ionadú” le feiceáil sa léirshamhlú ar fhreagraí, ach níl dóthain mionsonraí ann sna 
freagraí chun achoimre a thabhairt ar thuairimí doimhne na dtoscairí ar an téama sin.  

Raon feidhme 

Baineadh úsáid as Mentimeter chun freagraí aonair ceannairí scoile a ghabháil ag eatraimh 
éagsúla ar fud na comhdhála. Lorgaíodh aiseolas agus ceisteanna ceannoscailte i dtús na 
comhdhála le linn an tseisiúin iomlánaigh tosaigh, agus freagraí ní ba spriocdhírithe á n-
iarraidh tar éis na sraithe seisiún ar leithligh a reáchtáladh le linn na comhdhála.  Tugadh 
deis eile do cheannairí scoile machnamh a dhéanamh ar théamaí an lae trí fhreagra a 
thabhairt, agus iad ina ngrúpaí, ar shraith ceisteanna téamacha tar éis díospóireachtaí 
comhchéime um thráthnóna. Ullmhaíodh na ceisteanna sin roimh an gcomhdháil, agus iad 
ceaptha chun aiseolas a lorg ar phríomhréimsí den phróiseas athfhorbartha. Bhí rochtain ar 
na leideanna agus na ceisteanna uile ar Mentimeter ar oscailt go dtí an 4 Márta 2024 chun 
cabhrú le toscairí aiseolas a sholáthar. 

Seisiún iomlánach na maidine 

 

Tugadh cuireadh do thoscairí a gcuid smaointe agus ceisteanna a chomhroinnt mar fhreagra 
ar na láithreoireachtaí trí leid cheannoscailte: Cé na ceisteanna, na smaointe nó na 
barúlacha ba mhaith libh a chomhroinnt? 

Ghabh Mentimeter na freagraí ar an leid. Cuireadh comhsmaointe agus comhcheisteanna in 
iúl i gcuid mhór de na freagraí sin, agus líon leathan téamaí ag teacht chun cinn ar fud na 
bhfreagraí uile dá bharr sin. Tá na téamaí ba mhó lua achoimrithe thíos.  

 

 

Téamaí 

Measúnú agus Ábhar Measúnaithe 

Bhí measúnú ar an bhfreagra ba choitianta le linn sheisiún iomlánach na maidine. Bhí 
freagraí a bhain go sonrach le hábhar measúnaithe ar an deichiú freagra ba choitianta, agus 
tá siad pléite anseo freisin. San iomlán, ba le measúnú a bhain 30% de na freagraí uile ar 
bhealach éigin. Chuir toscairí fáilte leathan roimh thabhairt isteach na gComhpháirteanna 
Measúnaithe Breise mar bhealach chun laghdú a dhéanamh ar an spleáchas ar scrúduithe 
scríofa deiridh mar phríomh-mhodh measúnaithe. Chuir siad roinnt ceisteanna agus ábhar 
imní in iúl freisin, áfach, maidir le cur chun feidhme na gcomhpháirteanna sin. 

 Bhí toscairí ag iarraidh go gcomhroinnfí faisnéis leo faoi fhormáid agus sceidealú na 
measúnuithe a luaithe ab fhéidir.  

Fíor 1 Téamaí sheisiún iomlánach na maidine 

 Ábhar imní coiteann i measc toscairí ba ea an baol go bhféadfadh tabhairt isteach na 
gComhpháirteanna Measúnaithe Breise ualaí méadaithe oibre a chruthú don lucht 
bainistíochta, do mhúinteoirí agus do na scoláirí féin in éagmais breithniú cúramach 
a dhéanamh ar sceidealú.  

 Bhí toscairí ag iarraidh athdhearbhú a fháil maidir le hionracas measúnuithe agus 
maidir leis an ról a bheadh ag Coimisiún na Scrúduithe Stáit san ionracas sin a 
bhaint amach.   

 Chuir toscairí fáilte roimh ábhair shamplacha mheasúnaithe a bheith á soláthar níos 
luaithe, agus d’fhéach siad air sin mar ghné ríthábhachtach de chur i bhfeidhm 
éifeachtach.  

 

Ceisteanna maidir le measúnú: 

 “An roinnfear na measúnuithe uile thar thréimhse dhá bhliain?” 
 “An mbainfidh Coimisiún na Scrúduithe Stáit úsáid as bogearraí amhail Turn-It-In 

chun cabhrú le hiontaoibh a chothabháil as an gcineál measúnaithe seo?” 
 “An gcuirfear tinreamh san áireamh?” 

 

Acmhainní 

D’fhreagair toscairí go láidir don ghá atá ann le hacmhainní leordhóthanacha a chur ar fáil le 
haghaidh cur chun feidhme. Chuir siad fáilte roimh an ngealltanas a thug an tAire acmhainní 
breise a chur ar fáil do scoileanna agus do Choimisiún na Scrúduithe Stáit. Díríodh go mór 
sna freagraí ar sholáthar cothromasach acmhainní a bheith ann i measc scoileanna.  

Ceisteanna maidir le hacmhainní: 

 “An leithdháilfear uaireanta acmhainne, cosúil leis na huaireanta acmhainne a 
leithdháiltear don tsraith shóisearach do mhúinteoirí?” 

 “An leithdháilfear na hacmhainní céanna ar na scoileanna uile?” Dóibh sin sna 
céimeanna tosaigh agus dóibh sin i gcéimeanna ina dhiaidh sin?” 

 “Conas a bheidh scoileanna in ann na hathruithe seo a chur chun feidhme gan 
saoráidí cuí, amhail saotharlanna, a bheith acu?” 
 

Leithdháileadh 

Thug toscairí le fios go bhfuil leithdháileadh ar cheann amháin de na príomhábhair imní atá 
acu maidir lena bheith in ann athfhorbairt a chur chun feidhme. Dúirt siad go dteastódh 
leithdháileadh ar fud roinnt réimsí den tsraith shinsearach, lena n-áirítear an Idirbhliain agus 
an Ardteistiméireacht Fheidhmeach, agus do chláir leantacha Leibhéal 1 agus Leibhéal 2.  

 Dúirt toscairí go mbeadh ríthábhacht ag baint freisin le leithdháileadh méadaithe a 
sholáthar do scoileanna beaga ar spéis leo na hábhair nua Ardteistiméireachta 
Bunaithe a thairiscint. 

 Cuireadh imní in iúl go mbeadh an soláthar tacaí don Ráiteas Cláir Idirbhliana i mí 
Mheán Fómhair/i mí Dheireadh Fómhair rómhall agus go dteastódh na tacaí sin ní ba 
luaithe ná sin ar mhaithe le hiad a leithdháileadh agus ar mhaithe le hamchlárú.  

 Maidir leis an Ardteistiméireacht Fheidhmeach, d’fhiafraigh toscairí cén uair a 
thabharfaí na hathruithe isteach. 

Ceisteanna maidir le Leithdháileadh: 

 “An mbeidh aon leithdháileadh breise ann do chláir leantacha Leibhéal 1 agus 
Leibhéal 2 na sraithe sinsearaí?” 

 “An mbeidh leithdháileadh breise ann do na scoileanna uile? An gcaithfear ar an 
mbealach céanna le scoileanna a ghearrann táillí?” 

 

Amchlárú, Obair Chúrsa, agus Ganntanais Múinteoirí 

Thug toscairí ábhair imní anuas maidir le conas a d’fhreastalódh siad ar éilimh amchláraithe 
na hathfhorbartha. Thug siad faoi deara gur comh-shaincheist é sin, rud a bhaineann freisin 
le riachtanais obair chúrsa, le leithdháileadh, agus le ganntanais múinteoirí.  

 Dúradh go sonrach go mbeadh sé dúshlánach do scoileanna OSPS na sraithe 
sinsearaí a ghlacadh isteach sna hamchláir atá ann cheana, i gcás nach bhfuil an 
méid sin á dhéanamh acu cheana féin.  

 Maidir le hobair chúrsa, bhí toscairí i bhfách le hualú 40% a thabhairt do na 
Comhpháirteanna Measúnaithe Breise. Tugadh le tuiscint, áfach, go mbeadh obair le 
cur isteach chun tacaíocht múinteoirí a chinntiú agus go bhféadfadh go mbeadh sé 
riachtanach inneachar foriomlán na sonraíochta a laghdú chun déanamh amhlaidh.  

 Dúirt toscairí go gcruthódh mórchur chun feidhme Athfhorbairt na Sraithe Sinsearaí 
dúshláin do scoileanna mar gheall ar an soláthar múinteoirí. 

 Rinneadh tagairt shonrach don soláthar múinteoirí i ndáil leis an gcumas chun 
blasmhodúil a sholáthar ag an Idirbhliain agus chun ábhair nua a sholáthar. 

Ábhair nua 

Spreagadh roinnt freagraí ó thoscairí mar gheall ar thabhairt isteach an dá ábhar nua don 
Ardteistiméireacht. Déileáladh go díreach leis an réimse seo den athfhorbairt i seisiún 
tiomnaithe ar leithligh do thoscairí ní ba dhéanaí um thráthnóna. Tá an t-aiseolas ón seisiún 
ar leithligh sin mionsonraithe níos déanaí sa tuairisc seo, áit a bhfuil forbhreathnú níos fearr 
tugtha ar smaointe agus ceisteanna na dtoscairí i ndáil leis na hábhair nua.  

 

An Ardteistiméireacht Fheidhmeach 

D’fhiafraigh toscairí cén seasamh a bheadh ag an Ardteistiméireacht Fheidhmeach laistigh 
d’Athfhorbairt na Sraithe Sinsearaí. Labhair toscairí faoin obair a bheadh ag teastáil chun 
nascadh leis an lucht tionscail agus chun pleanáil do phrintíseachtaí agus tacú leo, á chur in 
iúl an tráth céanna go mbeadh orthu freastal ar riachtanais dhifriúla, cé go mbeadh na 
riachtanais sin cosúil le chéile ar fud na hArdteistiméireachta Feidhmí agus Ghairmchlár na 
hArdteistiméireachta. Dúirt toscairí nach mór cuimsiú do chách a bheith ina thoisc 
thábhachtach maidir leis an athfhorbairt.  

 

Ceisteanna maidir leis an Ardteistiméireacht Fheidhmeach: 

 “An nglacfaidh curaclam nua OSPS na sraithe sinsearaí áit an dá mhodúl oideachais 
shóisialta agus sláinte san Ardteistiméireacht Fheidhmeach?” 

 “Cén uair a mheastar a thiocfaidh na hathruithe ar an Ardteistiméireacht 
Fheidhmeach i bhfeidhm?” 

Seisiúin chomhuaineacha/seisiúin ar leithligh 

 

1. Comhpháirteanna Measúnaithe Breise 

 

Reáchtáladh seisiún tiomnaithe ar leithligh maidir le tabhairt isteach na gComhpháirteanna 
Measúnaithe Breise do thoscairí a réamhroghnaigh an topaic sin mar chuid dá roghanna do 
sheisiúin ar leithligh agus iad ag clárú don chomhdháil. Soláthraíodh an seisiún dhá uair do 
dhá ghrúpa ar leith.  

Ag deireadh gach seisiúin ar leithligh, cuireadh dhá cheist ar thoscairí agus tugadh deis 
dóibh dul i gcomhairle le chéile ina leith. Ghabh Mentimeter 138 bhfreagra san iomlán ar fud 
an dá sheisiún ar leithligh, agus a bhformhór ina gcomhfhreagraí ina ndearnadh machnamh 
ar roinnt téamaí éagsúla. Ba faoin dá cheannteideal ceiste faoi seach thíos a tiomsaíodh 
sonraí ón dá sheisiún. 

Deiseanna 

I gceist a haon, iarradh ar thoscairí, á aithint gur ann do Chomhpháirteanna Measúnaithe 
Breise do chuid mhór ábhar cheana féin, breithniú a dhéanamh ar cén dá dheis a mheas 
siad a d’fhéadfadh a bheith ann dá scoláirí/scoil de réir mar a bhogaimid i dtreo 
Comhpháirteanna Measúnaithe Breise a chur i bhfeidhm do gach ábhar? 

Tá na téamaí athfhillteacha sna freagraí ar an gceist seo leagtha amach thíos.  

Fíor 2 Na seisiúin ar leithligh maidir le Comhpháirteanna Measúnaithe Breise – na deiseanna a dainaithníodh 

Rogha Níos Leithne Féinriar Scoláirí

Ullmhúchán don 3ú Leibhéal Oiriúnach d’Fhoghlaimeoirí Difriúla

Foghlaim Mhúnlaitheach



 

39 
 
 

Scileanna nua agus foghlaim phraiticiúil 

Sna freagraí ó thoscairí ar na deiseanna a ghabhann le Comhpháirteanna Measúnaithe 
Breise do gach ábhar, díríodh ar fhorbairt scileanna nua do scoláirí agus ar an gcumas a 
bheadh ann raon ní ba leithne scileanna a mheasúnú. Chuir toscairí fáilte roimh an rún atá 
ann go spriocdhíreofaí i gComhpháirteanna Measúnaithe Breise ar scileanna nach féidir iad 
a mheasúnú trí scrúdú scríofa deiridh. Labhair toscairí faoin acmhainneacht atá ann 
Comhpháirteanna Measúnaithe Breise a úsáid chun scoláirí a chumasú forbairt a dhéanamh 
ar scileanna a d’ullmhódh iad ar shlí ní b’fhearr don tríú leibhéal, mar aon leis na 
feidhmeanna ní ba phraiticiúla a bheadh ag na scileanna sin i saol na hoibre.  

Bhraith toscairí freisin go bhféadfadh an fhorbairt fhéideartha scileanna ní ba leithne sin dul 
chun tairbhe dóibh sin nach mbíonn i mbarr a maitheasa i scrúduithe scríofa. Léiríodh an 
méid sin i ndíospóireachtaí ar phróifílí foghlama, a tháinig chun cinn mar théama gaolmhar. 
Rinne toscairí machnamh leathan ar an gcumas a bheadh ag Comhpháirteanna 
Measúnaithe Breise próifíl ní b’fhairsinge de chineálacha foghlama a chumhdach. Trí 
mheasúnú a dhéanamh ar scileanna nach ionann iad agus na scileanna ar féidir iad a 
mheasúnú i scrúduithe scríofa, bhraith toscairí go dtugann Comhpháirteanna Measúnaithe 
Breise deis chun freastal ar raon níos leithne de chineálacha foghlama. Féachadh ar chineál 
múnlaitheach an mheasúnaithe agus ar an gcumas a bheadh ag scoláirí foghlaim ar bhealaí 
praiticiúla agus ó thaithí mar bhuntáiste ar leith a ghabhann le Comhpháirteanna 
Measúnaithe Breise a leathnú ar fud na n-ábhar uile. 

Inspreagadh/spéis scoláirí 

Tháinig spéis agus inspreagadh scoláirí chun cinn mar théama láidir i measc toscairí. Thug 
toscairí le fios go mbeadh ábhair aonair in ann spéis scoláirí a mhealladh ar shlí ní b’fhearr 
dá n-úsáidfí modhanna measúnaithe ní ba sholúbtha agus ní b’éagsúla iontu. Bhraith 
toscairí go dtarlódh sé, de réir mar a chuirfí scileanna difriúla agus gnéithe ní ba phraiticiúla 
san áireamh in ábhair, go n-éireodh seomraí ranga ina dtimpeallachtaí ní ba spéisiúla agus 
go méadófaí inspreagadh na scoláirí chun na hábhair sin a fhoghlaim agus a iniúchadh. 
Shamhlaigh toscairí freisin go mbeadh scoláirí an-tógtha leis na deiseanna le haghaidh 
tuilleadh féinriar agus tuilleadh foghlaim neamhspleách a gheobhadh siad trí 
Chomhpháirteanna Measúnaithe Breise.  

Strus scrúduithe a laghdú  

Féachadh ar strus a laghdú do scoláirí mar cheann amháin de na croídheiseanna a 
ghabhann le Comhpháirteanna Measúnaithe Breise a chur chun feidhme do gach ábhar. 
Dúirt toscairí go dtugann Comhpháirteanna Measúnaithe Breise deis chun an brú a mhaolú 
le linn na tréimhse traidisiúnta scrúduithe i mí an Mheithimh. Mar an gcéanna, labhair 
toscairí faoin dóigh a bhféadfadh Comhpháirteanna Measúnaithe Breise roinnt deiseanna 
éagsúla a thabhairt do scoláirí rath a bhaint amach agus faoin dóigh a bhféadfadh siad 
bealach ní ba sholúbtha a thabhairt do scoláirí chun a spriocthorthaí a bhaint amach. Bhraith 
toscairí go bhféadfadh sé sin a bheith ina thoisc thábhachtach maidir le laghdú a dhéanamh 
ar an strus a bhaineann leis an tréimhse scrúduithe. Dúirt toscairí freisin, áfach, go mbeadh 
sceidealú na gComhpháirteanna Measúnaithe Breise ríthábhachtach maidir leis na tairbhí 
sin a bhaint amach agus, mura mbainisteofaí na comhpháirteanna sin go cúramach, go 
bhféadfaí tuilleadh struis a chur ar scoláirí.  

Measúnú a roinnt 

Chuir toscairí fáilte roimh an acmhainneacht atá ann an t-ualach measúnaithe a roinnt agus 
brú a laghdú do scoláirí le linn na tréimhse scrúduithe (scríofa). Faoi mar a tharla i gcás 
freagraí eile, chuir toscairí béim ar a thábhachtaí a bheadh sceidealú maidir leis an oiread 
tairbhí agus is féidir a bhaint as Comhpháirteanna Measúnaithe Breise a bheith i bhfeidhm 
ar fud na n-ábhar uile. Go háirithe, chuir toscairí in iúl an athuair nach mór Comhpháirteanna 
Measúnaithe Breise a bheith roinnte thar an dá bhliain den chlár Ardteistiméireachta.  

Dúshláin 

I gceist a dó den seisiún ar leithligh maidir le Comhpháirteanna Measúnaithe Breise, iarradh 
ar thoscairí bogadh ar shiúl ó bhreithniú a dhéanamh ar na deiseanna a d’fhéadfadh a 
bheith ag gabháil leis na comhpháirteanna a leathnú agus, ina ionad sin, tosú ar bhreithniú a 
dhéanamh ar cén dá dhúshlán a mheas siad a d’fhéadfadh a bheith ann dá scoláirí nó dá 
scoil.  

Tá na téamaí athfhillteacha sna freagraí ar an gceist seo leagtha amach thíos. 

 

Spriocdhátaí/sceidealú 

Bhí toscairí ar aon intinn le chéile den chuid ba mhó maidir lena thábhachtaí atá uainiú agus 
maidir leis an mbaol go gcruthódh plódú spriocdhátaí measúnaithe dúshláin shuntasacha le 
linn Comhpháirteanna Measúnaithe Breise a chur chun feidhme ar fud na n-ábhar uile. Mura 
mbainisteofaí sceidealú na measúnuithe agus na spriocdhátaí measúnaithe go cúramach, 
dúirt toscairí go bhféadfadh Comhpháirteanna Measúnaithe Breise tuilleadh struis a chruthú 
sa chóras do scoláirí, do mhúinteoirí agus don lucht bainistíochta scoile. Tá ceangal ag an 
téama sin le téama an ró-ualaigh oibre, rud a ndearnadh tagairt dó ina lán freagraí ó 
thoscairí freisin. Chuir toscairí in iúl an athuair gur cheart measúnuithe a bheith roinnte thar 

Fíor 3 Na seisiúin ar leithligh maidir le Comhpháirteanna Measúnaithe Breise – na dúshláin a sainaithníodh 

an dá bhliain den chlár Ardteistiméireachta ar mhaithe leis an tsaincheist sin a mhaolú agus 
ar mhaithe leis an oiread tairbhí agus is féidir a bhaint as Comhpháirteanna Measúnaithe 
Breise.  

Acmhainní 

Dar le toscairí, gnéithe dúshlánacha de Chomhpháirteanna Measúnaithe Breise a chur chun 
feidhme do na hábhair uile mura dtabharfaí cuntas iontu ba ea an fháil ar acmhainní agus an 
soláthar cothromasach acmhainní. Dúirt toscairí go bhfuil brúnna acmhainne ar scoileanna 
cheana féin agus go bhféadfadh acmhainn phearsanta agus caipiteal sóisialta theaghlach 
na scoláirí buntáiste éagórach a thabhairt dóibh. D’fhéadfaí a mheas go bhfuil ceangal ag an 
tsaincheist sin le hobair thionscadalbhunaithe, agus tá sí ag teacht le téama gaolmhar na 
freagrachta cineachta agus leis na saincheisteanna a ghabhann leis an bhfreagracht sin i 
ndáil le hobair bharántúil chuntasach scoláirí. Acmhainní ar leith a luadh i gcuid mhór 
freagraí ba ea trealamh TFC agus acmhainní saotharlainne.  

Ionracas an mheasúnaithe/intleacht shaorga 

I 5% san iomlán de na freagraí, cuireadh imní in iúl faoi ionracas an mheasúnaithe i ndáil le 
Comhpháirteanna Measúnaithe Breise. Tharraing toscairí imní anuas faoi conas a dhéanfaí 
obair scoláirí a fhíordheimhniú. Tagraíodh sna freagraí seo freisin don tsaincheist thuas 
maidir le freagracht chineachta agus dá chinntiú nach ndéanfadh tuismitheoirí ná múinteoirí 
aon obair thionscadail.  Chuir toscairí ábhair imní ar leith in iúl faoi intleacht shaorga 
ghiniúnach a úsáid agus Comhpháirteanna Measúnaithe Breise á gcur i gcrích.  

Tinreamh 

Ábhar imní a chuir toscairí in iúl arís agus arís eile ba ea tinreamh. Thug toscairí faoi deara 
go mbeadh tionchar láidir ag tinreamh scoláirí ar thorthaí dá mbeadh Comhpháirteanna 
Measúnaithe Breise i bhfeidhm sna hábhair uile. Luadh go mbíonn scoláirí a thagann ó 
chúlraí faoi mhíbhuntáiste socheacnamaíoch agus a mbíonn tinreamh ainmhinic acu 
soghonta go háirithe i leith líon méadaithe marcanna a chailleadh ar fud a gcláir 
Ardteistiméireachta. I gcodarsnacht leis sin, bhraith toscairí go mbeadh tairbhí i ndán do 
scoláirí a mbíonn tinreamh maith acu ach a mbíonn deacracht acu leis an oideachas 
traidisiúnta. Ar an iomlán, d’fhiafraigh toscairí ar breithníodh tinreamh laistigh de chur i 
bhfeidhm na gComhpháirteanna Measúnaithe Breise agus an leithdháilfí aon chéatadán den 
ghrád ar thinreamh. 

Lóistíocht 

I roinnt freagraí, tharraing toscairí saincheist na lóistíochta anuas i ndáil le Comhpháirteanna 
Measúnaithe Breise a sholáthar. Dúirt toscairí go háirithe go bhféadfadh stóráil ábhair 
measúnaithe agus stóráil obair na scoláirí dúshlán a chruthú agus go dteastódh tuilleadh 
soiléire ina leith.  

2. Ábhair nua 

 

Reáchtáladh seisiún tiomnaithe ar leithligh do thoscairí maidir le tabhairt isteach chéimnithe 
an dá ábhar nua don Ardteistiméireacht – Drámaíocht, Scannánaíocht agus 
Amharclannaíocht, agus Gníomhú ar son na hAeráide agus Forbairt Inbhuanaithe. Cuirfear 
na hábhair sin i bhfeidhm i scoileanna Chéim a hAon sa bhliain 2025 mar chuid de chur 
chun feidhme Thráinse 1 den athbhreithniú sonraíochta. Faoi mar a tharla i gcás na seisiún 
ar leithligh uile, soláthraíodh an seisiún maidir leis na hábhair nua do dhá ghrúpa toscairí ar 
leith a réamhroghnaigh an seisiún sin agus iad ag clárú don chomhdháil.  

Ag deireadh gach seisiúin ar leithligh, cuireadh dhá cheist ar thoscairí agus tugadh deis 
dóibh dul i gcomhairle le chéile ina leith.  Ba faoin dá cheannteideal ceiste faoi seach thíos a 
tiomsaíodh agus a comhiomlánaíodh sonraí ón dá sheisiún. 

 

Cén t-eolas a theastaíonn ó scoileanna maidir le hiarratas a dhéanamh ar Chéim a 

hAon? 

I gceist a haon, fiafraíodh de thoscairí cén t-eolas a theastódh ó scoileanna agus cé na nithe 
a bheadh le déanamh acu ar leibhéal na scoile sula ndéanfadh siad iarratas ar a n-ainmniú 
mar scoil Chéim a hAon. 

Tá na téamaí athfhillteacha sna freagraí ar an gceist seo leagtha amach thíos. 

 

 

 

Fíor 4 Na seisiúin ar leithligh maidir leis na hábhair nua – cén teolas a theastaíonn ó scoileanna sula ndéanfaidh 
siad iarratas 

Acmhainní 

Rinne toscairí machnamh láidir ar an ngá atá ann lena thuiscint cé na hacmhainní a 
theastódh agus cé na hacmhainní a chuirfí ar fáil do scoileanna chun cabhrú leo an t-ábhar 
a thairiscint. Dúirt toscairí gur mhaith leo tuilleadh mionsonraí a fháil faoin trealamh agus faoi 
na saoráidí a theastódh. Tháinig an fiosrú i ndáil le saoráidí chun cinn freisin i dtéama 
gaolmhar maidir le mionsonraí faoin spás fisiciúil a theastódh chun na hábhair a thairiscint.  
D’fhiafraigh toscairí freisin conas a thacófaí le scoileanna DEIS iarratas a dhéanamh, go 
háirithe i ndáil le Drámaíocht, Scannánaíocht agus Amharclannaíocht.  

 

Oiliúint agus cáilíochtaí múinteoirí 

Thug toscairí le tuiscint gur mhaith leo tuilleadh soiléire a fháil ar na critéir ar faoina mbun a 
bheadh múinteoirí cáilithe chun na hábhair nua a theagasc, agus d’fhiafraigh siad an gcuirfí 
leithdháiltí breise ar fáil ina leith. Dúirt toscairí freisin gur mhaith leo mionsonraí a fháil faoin 
oiliúint agus faoin bhforbairt a bheadh ar fáil do mhúinteoirí chun uasoiliúint a fháil sna 
hábhair nua. Luaigh toscairí go mbeadh ríthábhacht ag baint le tacaíocht leanúnach a 
thabhairt do mhúinteoirí i leith na n-ábhar nua.  

 

An líon scoláirí 

Breithníodh i roinnt freagraí cén líon inmharthana scoláirí a theastódh chun na hábhair nua a 
thairiscint. D’iarr toscairí dearbhú freisin nach bhfágfaí scoláirí faoi mhíbhuntáiste ó thaobh 
torthaí de mar gheall ar na hábhair nua a thógáil.  

 

Treoirlínte maidir le hiarratas a dhéanamh  

Lorg toscairí soiléire ar cé na nithe ba ghá dóibh a bheith i bhfeidhm acu sula ndéanfadh 
siad iarratas agus ar cén fhaisnéis a theastódh agus an t-iarratas á dhéanamh. D’iarr toscairí 
an fhaisnéis sin ionas go bhféadfadh scoileanna cinntí eolacha a dhéanamh ar cé acu a 
dhéanfadh nó nach ndéanfadh siad aon iarratas.  



 

44 
 
 

Seachas leithdháileadh agus trealamh, cé na tacaí eile a chabhródh le scoileanna? 

 

I gceist a dó, iarradh ar thoscairí breithniú a dhéanamh ar cén tacaíocht – seachas tacaíocht 
ó Oide, leithdháileadh breise agus trealamh – a chabhródh le scoil tosú ar ábhar nua a 
thairiscint. 

Tá na téamaí athfhillteacha sna freagraí ar an gceist seo leagtha amach thíos.  

 

Fíor 5 Na seisiúin ar leithligh maidir leis na hábhair nua – cé na tacaí breise a theastódh ó 
scoileanna? 

 

Measúnuithe samplacha 

Ba le hábhair shamplacha shoiléire le haghaidh measúnú a dhéanamh do na hábhair nua a 
bhain an freagra ba choitianta ar an gceist seo. Dúirt toscairí gur mhaith leo tacaí a fháil i 
ndáil le measúnú. Na hiarrataí ar athdhearbhú maidir le measúnú a rinneadh sna freagraí ar 
Cheist 1, tháinig siad chun cinn anseo freisin. Chomh maith leis sin, lorg toscairí soiléiriú ar 
conas a mhodhnófaí an measúnú do na hábhair nua.  

Faisnéis do thuismitheoirí agus do scoláirí 

Dúirt toscairí go bhfuil sé tábhachtach go mbeadh faisnéis shoiléir acu faoi na hábhair nua, 
ar faisnéis í is féidir leo a sholáthar do scoláirí agus do thuismitheoirí ionas gur féidir leo an 
spéis sna hábhair a thomhas. Dúirt toscairí go dteastódh an fhaisnéis sin freisin ionas go 
bhféadfadh scoláirí roghanna eolacha ábhair a dhéanamh.  

20%

30%

20%

20%

10%

Téamaí - seachas tacaí ó Oide, leithdháileadh breise agus trealamh, cé na 
tacaí eile a chabhródh le scoil tosú ar ábhar nua a thairiscint? 

Faisnéis

Measúnú Samplach

Cistiú

Cnuasaigh/Líonraí Áitiúla

Leithdháileadh



 

45 
 
 

 

Cnuasaigh/líonraí áitiúla 

Dúirt toscairí gur mhaith leo go bhforbrófaí cnuasaigh nó líonraí áitiúla tacaíochta ionas go 
bhféadfadh múinteoirí tacú le chéile na hábhair nua a sholáthar. D’iarr toscairí an méid sin, i 
dteannta tacaí forbartha gairmiúla ar líne.  

 

3. An Idirbhliain 

 

Reáchtáladh seisiún tiomnaithe ar leithligh maidir leis an idirbhliain do thoscairí. Sa seisiún 
sin, rinneadh plé ar an ráiteas athbhreithnithe cláir a thabhairt isteach agus ar conas a 
d’fhéadfaí an clár a chur ar fáil d’aon scoláire a bheadh ag iarraidh tabhairt faoin gclár 
amach anseo. Faoi mar a tharla i gcás na seisiún ar leithligh uile, soláthraíodh an seisiún 
maidir leis an Idirbhliain do dhá ghrúpa toscairí ar leith a réamhroghnaigh an seisiún sin 
agus iad ag clárú don chomhdháil.  

Ag deireadh gach seisiúin ar leithligh, cuireadh dhá cheist ar thoscairí agus tugadh deis 
dóibh dul i gcomhairle le chéile ina leith. Dúirt roinnt toscairí go bhfuil an Idirbhliain 
éigeantach ina scoil cheana féin. Ghabh Mentimeter 169 bhfreagra san iomlán ar fud an dá 
sheisiún ar leithligh, agus a bhformhór ina gcomhfhreagraí ina ndearnadh machnamh ar 
roinnt téamaí éagsúla. Ba faoin dá cheannteideal ceiste faoi seach thíos a tiomsaíodh sonraí 
ón dá sheisiún: 

 

Cé na tacaí a theastaíonn chun an ráiteas nua cláir a thabhairt isteach? 

 

I gceist a haon, fiafraíodh de thoscairí cé na tacaí a theastódh ó scoileanna chun go mbeadh 
siad in ann an Ráiteas nua Cláir Idirbhliana a chur chun feidhme.  

Tá na téamaí athfhillteacha sna freagraí ar an gceist seo leagtha amach thíos. 

Fíor 6 Na seisiúin ar leithligh maidir leis an idirbhliain – tacaí don ráiteas nua cláir 

Leithdháileadh 

Príomhthéama na bhfreagraí ó thoscairí ba ea leithdháileadh. Rinneadh tagairt ar leith do 
leithdháileadh i gcomhthéacs chumas na scoileanna tuilleadh modúl a sholáthar, lena n-
áirítear an fhéidearthacht atá ann blasmhodúil a thairiscint. Mheas toscairí é a bheith 
inmhianaithe freisin leithdháileadh breise a sholáthar i leith comhordaitheoirí Idirbhliana 
lasmuigh de leithdháiltí múinteoirí. Léiríodh sna freagraí go mbeifí in ann pleanáil, dearadh 
cúrsaí agus cleachtais mheasúnaithe a fheabhsú dá gcuirfí leithdháileadh méadaithe ar fáil. 

Oiliúint múinteoirí 

Bhí toscairí ar aon intinn le chéile maidir le hoiliúint agus forbairt ghairmiúil múinteoirí a 
bheith ina ngnéithe tábhachtacha den chumas chun an ráiteas nua cláir a chur chun feidhme 
go rathúil. Ábhar imní ina leith sin ba ea a éifeachtaí atá foghlaim ghairmiúil múinteoirí ar 
líne. Luaigh toscairí nach n-éascaíonn an fhormáid sin díospóireacht láidir i ngach cás, agus 
mhol siad go gcuirfí ionadú íoctha ar fáil ionas go bhféadfadh múinteoirí freastal ar líon 
méadaithe imeachtaí i bpearsa. Ábhar imní eile maidir le cur chun feidhme rathúil ba ea 
sceidealú na ndeiseanna foghlama gairmiúla múinteoirí agus na ndeiseanna oiliúna. Moladh 
go gcuirfí oiliúint foirne uile ar fáil, mar aon le foghlaim ghairmiúil múinteoirí atá dírithe go 
sonrach ar chomhordaitheoirí idirbhliana.  

 

Am pleanála 

 Bhraith roinnt toscairí go mbainfeadh cur chun feidhme an ráitis nua cláir tairbhe as 
tuilleadh ama a bheith ag scoileanna chun pleanáil agus ullmhú dá thabhairt isteach.  

thabhairt isteach? - na 10 bpríomhthéama

Leithdháileadh

Oiliúint

Am Pleanála

Cistiú

Foireann

Teimpléid

Dearadh Measúnaithe

Ionadú

Forbairt Ghairmiúil Leanúnach

Punanna



 

47 
 
 

Cuireadh in iúl go dteastódh tuilleadh am pleanála, á iarraidh an tráth céanna go soláthrófaí 
teimpléid le haghaidh pleanáil curaclaim.  

 

Cistiú 

D’iarr a lán toscairí go soláthrófaí tuilleadh cistiúcháin. Rinneadh tagairt ar leith do thacaí 
airgeadais i ndáil le costais iompair. Mhol toscairí freisin go soláthrófaí caipitíocht 
mhéadaithe i leith na hIdirbhliana chun go mbeifí in ann cláir fhiúntacha a sholáthar. Dúirt 
toscairí go dteastódh deontais do bhonneagar digiteach agus TFC chomh maith. Ina lán 
cásanna, bhí ceangal ag an iarraidh sin ar thacaí le hiarrataí ar thacaíocht i leith punanna 
digiteacha. Sainaithníodh scoileanna DEIS mar scoileanna a dteastaíonn tacaíocht ar leith 
uathu chun cabhrú leo an clár nua a chur chun feidhme.  

 

Teimpléid 

D’iarr toscairí go dtabharfaí tacaíocht i bhfoirm teimpléad éagsúil chun cabhrú leo an clár a 
sholáthar. Mhol toscairí go soláthrófaí teimpléid mheasúnaithe agus phunainne, mar aon le 
teimpléid chun cabhrú leo tabhairt faoi phleanáil curaclaim. Agus na teimpléid sin á n-
iarraidh, cuireadh imní in iúl an tráth céanna faoin amlíne le haghaidh cur chun feidhme sa 
bhliain 2024.  

Cé na tacaí a theastaíonn chun scoileanna a chumasú an idirbhliain a chur ar fáil do 

chách? 

 

I gceist a dó, fiafraíodh de thoscairí cé na tacaí a theastódh ó scoileanna chun an clár 
Idirbhliana a chur ar fáil do gach scoláire a bheadh ag iarraidh páirt a ghlacadh ann.  

Tá na téamaí athfhillteacha sna freagraí ar an gceist seo leagtha amach thíos. 

  

Ábhair imní cistiúcháin/airgeadais 

Cuireadh ábhair imní cistiúcháin agus airgeadais in iúl sa líon ba mhó freagraí, agus iad á 
lua i 29% de na freagraí uile. Luaigh toscairí arís cuid mhór de na hábhair imní airgeadais 
chéanna a cuireadh in iúl sna freagraí ar Cheist 1. Freagra coiteann arís eile ba ea cistiú 
d’iompar agus do thurais scoile. Bhí sé sin ina shaincheist ar leith do scoileanna DEIS agus 
do scoileanna tuaithe. Rinneadh tagairt do chistiú freisin i gcomhthéacs na leithdháiltí, an 
spáis fhisiciúil agus an amchláraithe a theastódh chun go bhféadfadh líon méadaithe scoláirí 
páirt a ghlacadh san Idirbhliain.  

 

 

Fíor 7 Na seisiúin ar leithligh maidir leis an idirbhliain – na dúshláin a ghabhann leis an bhfáil ar an idirbhliain a leathnú 

Leithdháileadh 

Cosúil le Ceist 1, iarradh leithdháileadh méadaithe i bhformhór na bhfreagraí ó thoscairí. 
Chun rochtain uilíoch a sholáthar, dúirt toscairí go dteastódh soláthar méadaithe múinteoirí 
ar mhaithe leis an nglacadh méadaithe leis an gclár a mheaitseáil.  

 

Scoileanna DEIS 

Bhraith toscairí go dteastódh tuilleadh acmhainní ó scoileanna DEIS chun go mbeadh siad in 
ann freastal ar na héilimh a ghabhann le rochtain uilíoch. I dteannta an mhéid thuas, dúirt 
toscairí go dteastódh poist bhreise ar leibhéal ardbhainistíochta ó scoileanna DEIS chun go 
mbeadh siad in ann rochtain uilíoch a sholáthar.  

 

Seomraí agus spás fisiciúil 

Thug toscairí le fios go gcruthódh rochtain uilíoch ar an Idirbhliain fadhbanna dóibh i ndáil 
leis an bhfáil ar shainseomraí ranga agus ar spás fisiciúil. Dúirt toscairí go mbeadh siad faoi 
shrian ag na praiticiúlachtaí a ghabhann le freastal ar gach scoláire i gcineálacha difriúla 
seomra ranga. Rachadh sé sin i bhfeidhm ar an líon ranganna agus ar riachtanais 
ghaolmhara foirne. Tháinig ábhair imní chun cinn maidir le bonneagar digiteach agus TFC 
freisin, i gcomhthráth le freagraí ina ndearnadh trácht ar riachtanais spáis.  

Díospóireachtaí comhchéime agus seisiún iomlánach an tráthnóna 

 

Tháinig toscairí le chéile an athuair um thráthnóna le haghaidh seisiún iomlánach deiridh 
agus le haghaidh machnaimh chomhchéime. Le linn a machnamh comhchéime, tugadh 
cuireadh do thoscairí Mentimeter a úsáid chun freagra a thabhairt mar ghrúpaí ar cheithre 
cinn de leideanna/ceisteanna spriocdhírithe. Chuir sé sin ar a gcumas machnamh a 
dhéanamh ar an bhfaisnéis a soláthraíodh le linn na comhdhála agus téamaí an lae a phlé 
lena bpiaraí. Cé go raibh na freagraí a tugadh anseo cosúil, tríd is tríd, leo sin a tugadh le 
linn na seisiún ar leithligh, ba cheart a thabhairt faoi deara gur thug an seisiún comhchéime 
seo deis do thoscairí labhairt faoi thopaicí nach raibh aon deis acu labhairt fúthu le linn 
seisiún ar leithligh.  

Ghabh Mentimeter 83 fhreagra san iomlán ó tháblaí ar fud na leideanna/na gceisteanna uile. 
Cuireadh comhsmaointe agus comhcheisteanna in iúl i gcuid mhór de na freagraí sin, agus 
líon leathan téamaí ag teacht chun cinn ar fud na bhfreagraí uile dá bharr sin. Tá na téamaí 
ba mhó lua achoimrithe thíos. 

 

 

Ábhair nua 

 

Agus iad ina ngrúpaí, iarradh ar thoscairí freagra a thabhairt ar an leid seo a leanas i ndáil le 
Gníomhú ar son na hAeráide agus Forbairt Inbhuanaithe agus Drámaíocht, Scannánaíocht 
agus Amharclannaíocht a thabhairt isteach sula ndéanfadh scoil iarratas ar a hainmniú mar 
scoil Chéim a hAon: I gcás bhur scoile féin, an ndéanfaidh sibh breithniú ar na hábhair nua a 
thairiscint? An imreoidh na tacaí a sainaithníodh aon tionchar ar an gcinneadh sin? 

Tá na téamaí athfhillteacha sna freagraí ar an leid seo leagtha amach thíos. 

Fíor 9 Seisiún iomlánach an tráthnóna – na hábhair nua – na tosca a imreoidh tionchar ar an 
gcinneadh chun iarratas a dhéanamh 

Leithdháileadh 

Rinneadh tagairt do leithdháileadh ina lán freagraí ar an gceist seo i seisiún an tráthnóna, tar 
éis iarraidh ar thoscairí sa seisiún ar leithligh breithniú a dhéanamh ar thacaí eile seachas 
leithdháileadh. Thug siad le fios go mbeadh ríthábhacht ag baint le faisnéis faoi 
leithdháileadh maidir le bonn eolais a chur faoina measúnú ar a inmharthana a bheadh sé 
na hábhair nua a thairiscint ina scoil. Dúirt toscairí go dteastódh leithdháiltí breise uathu 
chun ullmhú do na hábhair agus chun amchlárú a éascú.  

Spéis scoláirí 

Dúirt toscairí sna freagraí uathu go mbeadh spéis scoláirí ar cheann amháin de na 
príomhthosca taobh thiar den chinneadh maidir le cé acu a thairgfeadh nó nach dtairgfeadh 
siad na hábhair nua. Thug toscairí faoi deara go bhfuil éiginnteacht ann faoin difear a 
dhéanfadh na hábhair nua do na hábhair atá ann cheana. Cuireadh imní in iúl go laghdaíonn 
ábhair nua an spéis in ábhair eile agus go gcruthaíonn siad fadhbanna i ndáil le hamchlárú 
agus soláthar foirne.  

Acmhainní 

Dúirt toscairí go mbeadh acmhainniú na n-ábhar nua ar cheann amháin de na tosca ba 
thábhachtaí agus iad ag cinneadh cé acu a dhéanfadh nó nach ndéanfadh siad iarratas ar a 
bheith páirteach i gCéim a hAon. Rinneadh tagairt shonrach d’acmhainní TFC agus 
digiteacha ina leith sin. 

  

Seomraí agus spás fisiciúil 

Luaigh toscairí arís na tuairimí a cuireadh in iúl sa seisiún ar leithligh go mbeadh riachtanais 
spáis agus an fháil ar spásanna agus seomraí ranga oiriúnacha ar cheann amháin de na 
príomhthosca agus iad ag cinneadh cé acu a thairgfeadh nó nach dtairgfeadh siad na 
hábhair nua.  

 

 

An Idirbhliain 

 

Agus iad ina ngrúpaí, iarradh ar thoscairí freagra a thabhairt ar an leid seo a leanas: Cad a 
theastódh uaibh chun go mbeadh gach scoláire in ann tabhairt faoin Idirbhliain?  Dá mbeadh 
cistiú breise ar fáil chun tacú le soláthar na hIdirbhliana, cé na nithe a dtabharfadh sibh tús 
áite dóibh?  

Tá na téamaí athfhillteacha sna freagraí ar an leid seo leagtha amach thíos. 

Fíor 10 Seisiún iomlánach an tráthnóna – an idirbhliain – cé na nithe ar cheart tús áite a 
thabhairt dóibh i gcás cistiú breise 

 

Cistiú 

Cosúil leis na freagraí a tugadh sa seisiún ar leithligh maidir leis an Idirbhliain, tháinig cistiú 
don chlár chun cinn mar phríomhthéama le linn do thoscairí machnamh a dhéanamh ar an 
leid seo. Dúirt toscairí go dtabharfadh siad tús áite do chostais iompair agus don fhoghlaim ó 
thaithí dá gcuirfí cistiú breise ar fáil. Dúirt toscairí freisin go n-úsáidfeadh siad cistiú breise 
chun naisc ghairmiúla sheachtracha a acmhainniú d’fhonn rannpháirtíocht a éascú le roinnt 
conairí éagsúla.  

 

Leithdháileadh 

Luaigh toscairí arís na tuairimí a cuireadh in iúl sna seisiúin ar leithligh go dteastódh 
leithdháileadh breise chun go mbeadh scoileanna in ann rochtain uilíoch a sholáthar ar an 
gclár Idirbhliana. Dúirt toscairí arís eile go mbeadh an soláthar múinteoirí ar cheann amháin 
de na saincheisteanna ba thábhachtaí maidir le rochtain uilíoch.  

 

Iompar agus turais scoile 

Thug cuid mhór toscairí le fios go n-úsáidfeadh siad cistiú breise chun na costais a 
thabhaítear i leith iompair agus turais scoile le linn an chláir Idirbhliana a fhóirdheonú. 
Áirítear leis na nithe a measadh a bheith i gceist le hiompar cainteoirí a thabhairt isteach 

45%

Leithdháileadh

agus gníomhaíochtaí agus cláir a reáchtáil, mar aon le scoláirí a bheith ag taisteal amach ón 
scoil chun freastal ar eispéiris lasmuigh den láithreán. Thug toscairí faoi deara go mbíonn 
costais shuntasacha ag baint leis sin agus go mbíonn na costais sin ar cheann amháin de 
na príomhbhacainní ar thuismitheoirí agus scoláirí a bheith ag cinneadh tabhairt faoin 
Idirbhliain. Thug toscairí faoi deara freisin nach mbíonn na costais sin mar an gcéanna ar fud 
na tíre.  

 

An rogha ábhar 

 

Agus iad ina ngrúpaí, iarradh ar thoscairí freagra a thabhairt ar an leid seo a leanas: An 
féidir linn an rogha ábhar atá ar fáil do scoláirí a fheabhsú, i ndáil leis an líon ábhar is féidir 
libh a chur ar fáil do bhur scoláirí? Conas? 

Tá na téamaí athfhillteacha sna freagraí ar an leid seo leagtha amach thíos. 

 

Leithdháileadh 

Bhraith formhór na dtoscairí nach bhféadfaí an rogha ábhar a mhéadú ach amháin trí 
leithdháileadh méadaithe a sholáthar. I 44% de na freagraí uile ar an gceist seo, féachadh ar 
leithdháileadh mar cheann amháin de na príomhghnéithe den rogha ábhar a mhéadú. Dúirt 
toscairí go dteastódh leithdháileadh chun go bhféadfaí ranganna ina mbeadh líon ní ba lú 
scoláirí a reáchtáil. Téama gaolmhar a cuireadh in iúl ina leith sin ba ea an soláthar 
múinteoirí. Dúirt roinnt toscairí nach bhfuil aon acmhainn acu tuilleadh ábhar a thairiscint faoi 
láthair, fiú amháin i gcás go bhfuil múinteoirí acu atá cáilithe agus ar spéis leo déanamh 
amhlaidh. Thug na toscairí sin le fios go bhfuil sé dúshlánach dóibh rogha mhéadaithe ábhar 
a thairiscint mar gheall ar an ngá atá ann le hamchlár na scoile ina hiomláine a chothromú.  

Fíor 11 Seisiún iomlánach an tráthnóna – an rogha ábhar a fheabhsú 

Méid na scoile 

Bhraith toscairí go mbíonn méid na scoile ar cheann amháin de na tosca a bhíonn taobh 
thiar den raon ábhar is féidir a sholáthar. Luadh sna freagraí gur ghá aird ar leith a thabhairt 
ar scoileanna beaga chun cabhrú leo an rogha ábhar a mhéadú. Luaigh toscairí freisin gur 
féidir le deacrachtaí amchláraithe teacht chun cinn do scoileanna de gach méid nuair a 
thairgeann siad raon níos leithne roghanna ábhar.  

 

Saoráidí/trealamh 

Luaigh toscairí sna freagraí uathu go dteastódh tuilleadh acmhainní ó thaobh saoráidí agus 
trealaimh de chun an rogha ábhar a mhéadú. Chuir siad in iúl go mbíonn scoileanna beaga 
go háirithe ag streachailt leis sin.  

Comhpháirteanna Measúnaithe Breise 

 

Agus iad ina ngrúpaí, iarradh ar thoscairí freagra a thabhairt ar an leid seo a leanas: An 
féidir leis an gcur chuige nua i leith an mheasúnaithe difear dearfach a dhéanamh 
d’eispéireas na scoláirí? Conas is féidir linn a chinntiú go ndéanfaimid measúnú ar 
eolas/scileanna ar bhealach atá difriúil leis an mbealach ina ndéanaimid measúnú orthu i 
scrúduithe traidisiúnta? 

Tá na téamaí athfhillteacha sna freagraí ar an leid seo leagtha amach thíos. 

 

 

Sceidealú  

Labhair toscairí go láidir faoina thábhachtaí atá sceidealú na measúnuithe. Tháinig roinnt 
téamaí gaolmhara chun cinn i ndáil le sceidealú, lena n-áirítear i ndáil le spriocdhátaí 
tionscadail agus an baol go ndéanfaí obair agus measúnú a ró-ualú. Tháinig na téamaí sin 
chun cinn freisin sa seisiún ar leithligh maidir le Comhpháirteanna Measúnaithe Breise, áit ar 
mhol toscairí go ndéanfaí breithniú an-chúramach ar na comhpháirteanna ar mhaithe leis an 
oiread tairbhí agus is féidir a bhaint astu gan plódú a chruthú an tráth céanna. 
 

Barántúlacht 

Rinneadh trácht sna freagraí ó thoscairí ar bharántúlacht obair na scoláirí agus ar ionracas 
an phróisis scrúduithe. Thug toscairí le tuiscint gur mhaith leo athdhearbhú a fháil maidir 

Fíor 12 Seisiún iomlánach an tráthnóna – Comhpháirteanna Measúnaithe Breise 

lena chinntiú nach faoi mhúinteoirí a bheadh sé obair na gComhpháirteanna Measúnaithe 
Breise a dhéanamh agus nach gcuirfeadh tuismitheoirí i gcrích í.    

Tinreamh 

Cosúil leis na freagraí a fuarthas ó thoscairí le linn na seisiún ar leithligh, luadh sna freagraí 
a fuarthas anseo go mbeadh tinreamh scoláirí ar cheann amháin de na tosca ba thábhachtaí 
maidir le cé chomh maith agus a d’oibreodh Comhpháirteanna Measúnaithe Breise agus 
conas a bheadh na tairbhí a bheadh ag gabháil leo le brath.  Dúirt toscairí nár cheart do 
scoláirí a thógann sosanna ón scoil – mar shampla, sosanna ar chúiseanna sláinte – an deis 
a chailleadh Comhpháirteanna Measúnaithe Breise a chur i gcrích. 

Aguisín 1 – Clár oibre na comhdhála 

